
კვირის პალიტრა

"ზაზა სარალიძე აიძულეს, პოლიტიკოსების წინადადება მიეღო" (კვირის პალიტრა)

ავტ. ნათია დოლიძე

ინტერვიუ გია ხუხაშვილთან.

ქვეყანაში მიმდინარე ბოლოდროინდელ პროცესებზე საუბრისას ექსპერტი გია ხუხაშვილი ამბობს, რომ ხორავას ქუჩაზე მოკლული დავით სარალიძის მამა ზაზა სარალიძე იბრძვის სიმართლისთვის და ის ამ ბრძოლაში გულწრფელია, ასევე, ხვდება, რომ გარშემო მყოფები რაღაც გაუგებრობისკენ უბიძგებდნენ, თუმცა მას მარტო დარჩენის შეეშინდა, რადგან პოლიტიკოსების გარდა სხვა საყრდენი ვერ მოძებნა. ექსპერტის თქმით, ბევრს გაუჩნდა ვარაუდი, რომ სარალიძე არ იყო თანახმა, აქციაზე პოლიტიკოსები გამოჩენილიყვნენ, თუმცა ბოლოს აიძულეს, მათი წინადადება მიეღო. მისივე მოსაზრებით, საზოგადოებამ ყველაფერი უნდა გააკეთოს, რომ ამ ადამიანმა სიმართლე იპოვოს, რომ მკვლელებიც დაისაჯონ და ისინიც, ვინც ამ საქმის გამოძიებას აყალბებდნენ. 
„ამის გარკვევა, უპირველესად, ხელისუფლების ინტერესებს ემსახურება და ეს ქართველმა საზოგადოებამ "ქართულ ოცნებას" კარგად უნდა აუხსნას. პროტესტის გადაგორება პროტესტის გაქრობას არ ნიშნავს და თუ ხელისუფლებას თვითგადარჩენის ინსტინქტი შერჩა, უნდა დაინახოს, რომ ეს საქმე მისთვის გარდამტეხია.“ - აღნიშნავს რესპონდენტი და აქვე ამბობს, რომ სისტემის დემონტაჟის სასიცოცხლო აუცილებლობა კვლავ დღის წესრიგშია და მიმდინარე პროცესების ჩაცხრობის შემდეგაც აუცილებლად გაჩნდება სხვა მიზეზი პროტესტისთვის, რომლის მასშტაბი გაცილებით დიდი იქნება.

ხუხაშვილის დაკვირვებით, რევოლუციის მონატრება აშკარად ეტყობათ გვარამიასა და "რუსთავი 2"-საც, ხელისუფლებას კი სიფრთხილე მართებს და მოვლენების განვითარება დიდწილად მის ქმედებებზე იქნება დამოკიდებული. „რუსთავი 2" საქართველოში პოლიტიკურ ამინდს ვეღარ შექმნის, რადგან ის პოლიტიკური ძალა, რომლისთვისაც მუშაობს, გაკოტრებულია.“ - ასე აფასებს გვარამიას შესაძლებლობებს ექსპერტი და აქვე საუბრობს მეორე უკიდურესობაზე საოგადოებრივი მაუწებლის სახით, რომელიც, მისი შეფასებით, მიმდინარე მოვლენების ფონზე, სრულ ნირვანაშია.

რაც შეეხება უშუალოდ ხორავას ქუჩის ტრაგედიის საქმეს. რესპონდენტი ფიქრობს, რომ ეს არის სისტემის შიგნით ჩადენილი სამოხელეო დანაშაული და არ არის გამორიცხული ამ პროცესში კომპრომატების, შანტაჟის გამოყენებაც. სწორედ ამიტომ, ის თვლის, რომ  გამოსაძიებელია არა მხოლოდ მკვლელობის საქმე, არამედ ისიც, როგორ იძიებდა პროკურატურა ამ საქმეს და დამნაშავე პროკურორები, თუ სხვა მოხელეები კანონის მთელი სიმკაცრით უნდა დაისაჯონ.

ხუხაშვილი კომენტარს აკეთებს მთავარი პროკურორის გადადგომაზეც და ამბობს, რომ შოთაძეს შეიძლება ძალიანაც არ უნდოდა ამ საქმის დანგრევა, მაგრამ დიდი ალბათობით, მას არ ჰქონდა იმის ფუფუნება, ეს ყველაფერი შეეჩერებინა. ექსპერტი მის შემცვლელად კახი კახიშვილის კანდიდატურას უჭერს მხარს. 
რესპონდენტი დასძენს, რომ ბიძინა ივანიშვილი არის  ძალის ერთადერთი ცენტრი და მას აქვს რესურსი, ვითარების გამოსასწორებლად სისტემური გადაწყვეტილებები მიიღოს. 

თინა ხიდაშელი: "კვირიკაშვილი არ უნდა გადადგეს, ეს უპასუხისმგებლო ნაბიჯი იქნება" (კვირის პალიტრა)

ავტ. რუსუდან შელია

ინტერვიუ თინა ხიდაშელთან.

მართლმსაჯულებაში არსებულ ხარვეზებზე და ხორავას ქუჩის ტრაგედიის გარშემო განვითარებულ მოვლენებზე გამოცემას ესაუბრება თავდაცვის ყოფილი მინისტრი თინა ხიდაშელი. მისი თქმით, ეს არის ემოციური პროცესი, რომელიც უზარმაზარი ტრაგედიის ფონზე ვითარდება, და შეცდომაა, როდესაც საზოგადოების ნაწილი ცდილობს დისკურსის გადატანას იმაზე, ვინ იყო ზვიად კუპრავა ან რას აკეთებდა ის ცხრა წლის განმავლობაში. რესპონდენტი ამბობს, რომ თუ ზაზა სარალიძესთან გურამ გირგვლიანი და ია მეტრეველი დადგებოდნენ, ტრიბუნასთან ვინმე კუპრავას ადგილი არ იქნებოდა, პროცესიდან გამიჯვნით კი მათ ადგილი დაუთმეს „ნაციონალურ მოძრაობას“. 
„ერთადერთი გამოსავალი არსებობს​ და ჯერ კიდევ არ ვფიქრობ, რომ ხელისუფლება ისეთ ჩიხშია, საიდანაც გამოსავალი არ არსებობს - კვირიკაშვილი არ უნდა გადადგეს, ასეთ დროს თანამდებობიდან გადადგომა უპასუხისმგებლო ნაბიჯი იქნება.“ - ამბობს ყოფილი მინისტრი და განმარტავს, რომ კვირიკაშვილმა სრულად უნდა იგრძნოს პასუხისმგებლობა, რომ პროცესი განიმუხტოს და ეს ავტომატურად მოხდება, თუ სამართლის დაკანონება დაიწყება. მისი მოსაზრებით, პრემიერმა უნდა დაიბაროს ლევან მურუსიძე, მიხეილ ჩინჩალაძე, ოთარ ფარცხალაძე და სხვები და უნდა დაემშვიდობოს მათ. 

ხიდაშელი ამბობს, რომ ბოლო ორი წლის განმავლობაში ბევრი საქმე დაგროვდა კვირიკაშვილის კისერზე, რომლებიც სწორედ ახლა უნდა გადმოიღოს თაროდან და დაამტკიცოს, რომ ამ ქვეყანაში არავინაა ხელშეუხებელი:
„მათ შორის, ვიდეოფირების გავრცელების საქმე, რომლის უკანაც ვინ იდგა და ვინ გაავრცელა, გიორგი კვირიკაშვილმა კარგად იცის. ამას სრული პასუხისმგებლობით ვაცხადებ - მას ნანახი აქვს სათვალთვალო კამერებიდან ამოღებული ვითომ პირადი ცხოვრების ამსახველი ვიდეოები და იქ კარგად ჩანს, სად და ვინ ატვირთა პოლიტიკოსების დასაშინებლად ფირი. აი, ამას თუ გააკეთებს კვირიკაშვილი, დარწმუნებული ვარ, ზაზა სარალიძის მართვას ვეღარ მოახერხებს ზვიად კუპრავა.“ 
რესპონდენტის შეფასებით, კვირიკაშვილი ერთადერთი ნათელი წერტილია დღეს მმართველ გუნდში, მაგრამ თუ ამას ვერ მოახერხებს, პირადად იქნება პასუხისმგებელი პროცესების შემდგომ განვითარებაზე. 

მოვლენების სავარაუდო განვითარებაზე საუბრობს ფილოსოფოსი ზაზა ფირალიშვილიც. მას ზაზა სარალიძის მხარდამჭერი აქციის მიმართ გაორებული დამოკიდებულება აქვს და აცხადებს, რომ გარკვეული პოლიტიკური ძალები ცდილობენ, პოლიტიკურ კაპიტალად გამოიყენონ მისი ტრაგედია. მისივე თქმით, ხელისუფლებამ დააგვიანა სარალიძესთან კონტაქტის დამყარება, მით უმეტეს მაშინ, როდესაც თავად ითხოვდა შვილმკვდარი მამა პირველ პირებთან შეხვედრას. ფირალიშვილის მოსაზრებით, ახლა მთავარია, ხელისუფლებამ სწორი კომუნიკაცია დაამყაროს ზაზა სარალიძესთან და გადადგას ნაბიჯები, რომლებიც დაზარალებულისთვის მისაღები იქნება.

ლია მუხაშავრია: "წულუკიანის კისერზეა ის, რომ მართლმსაჯულება ჩამოიშალა" (კვირის პალიტრა)

ავტ. რუსუდან შელია

უფლებადამცველი ლია მუხაშავრია გამოცემას ქართულ მართლმსაჯულებაში არსებულ გარღვევებზე ესაუბრება და აცხადებს, რომ უნდა თუ არა მმართველ გუნდს, ამაზე პასუხის გაცემა აუცილებლად მოუწევს საზოგადოებისთვის, წინააღმდეგ შემთხვევაში, პროცესი ისეთ  შეუქცევად სახეს მიიღებს, რომ მის შეჩერებას სკამებზე მოკალათებული ჩინოვნიკები ვეღარ მოახერხებენ.
რესპონდენტის თქმით, თეა წულუკიანის კისერზეა ის, რომ სასამართლოს დღეს გირგვლიანის საქმის მოსამართლე მურუსიძე მართავს, მის კისერზეა, რომ სასამართლო მოქალაქეებისთვის სამართლის პოვნის ადგილად კი არა, უსამართლობის წყაროდ იქცა და მართლმსაჯულება ჩამოიშალა. ის სინანულს გამოთქვამს, რომ "ქართულ ოცნებაში" ვერ ხედავენ წულუკიანის რეალურ სახეს. 
„რეალურად, ახლა რუსთაველის გამზირზე ლუსტრაციის პროცესი მიმდინარეობს. ადრე თუ გვიან, საპარლამენტო არჩევნებამდე მივალთ და უნდა ვიცოდეთ, ვის მივცეთ ხმა და ვის აქვს პროცესების მართვის რესურსი.“ - ამბობს მუხაშავრია და დასძენს, რომ ხელისუფლებას ვერ უშველის ზაზა სარალიძის დისკრედიტაციის მცდელობა, როგორც კი მორიგი შანსი გამოჩნდება, უფრო მეტი ხალხი გამოვა ქუჩაში და ვითარებაც უფრო დაიძაბება.

სანდრო გირგვლიანის მამა გურამ გირგვლიანი ამბობს, რომ სარალიძის გვერდით მხოლოდ იმიტომ არ დგას, რომ იქ მისი შვილის მკვლელები მართავენ პროცესებს. „მე ჩემი პოზიცია ქვეყანაში მიმდინარე პროცესებზე მაშინ დავაფიქსირე, როცა მურუსიძე აირჩიეს მოსამართლედ და ამის მერე ამ ხელისუფლების არაფერი მჯერა.“ - დასძენს ის.

 2008 წელს მოკლული  გიორგი გამცემლიძის მამა ჯამბულ გამცემლიძე ამბობს, რომ ზაზა სარალიძე „ნაციონალური მოძრაობის“ ხელში დესტაბილიზაციის მოსწაყობ იარაღად იქცა. მისივე თქმით, მან შესთავაზა სარალიძეს, ჩამოშრებოდა ამ ადამიანებს და მხარდაჭერასაც დაპირდა, თუმცა, უშედეგოდ. 

"მეტირება, ხალხო, ჩემი დათოს სული გავყიდე მე, ამას მეუბნებით?" (კვირის პალიტრა)

ავტ. რუსუდან შელია

ინტერვიუ ზაზა სარალიძესთან.

ხორავას ქუჩაზე მოკლული დავით სარალიძის მამა ზაზა სარალიძე ამბობს, რომ ხელისუფლების მიერ შეთავაზებული კომუნიკაცია შეურაცხმყოფელია მისთვის და მისი შვილისთვის, რადგან საქმის გამოძიების დაწყებიდან 2 კვირაში იგივე თხოვნით მიმართა მან ხელისულფებას. 
სარალიძე ამბობს, რომ მას თავიდანვე გაუჩნდა კითხვები გამოძიების მიმართულებასთან დაკავშირებით. ის ამბობს, რომ პირველი საეჭვო ქმედება იყო შემთხვევის ადგილის, ანუ, ფარდულის დანგრევა, რადგან არ მომხდარა მისი აზომვა, რასაც უნდა გამოევლინა, რამდენი ბავშვი ეტეოდა ფარდულში, როგორ იდგა მისი შვილი, რომელიც სიმაღლეში 1,97 სმ იყო, რა ტრაექტორიით იდგნენ მოზარდები და ა.შ. მისივე თქმით, მეორე შეცდომაა ექსპერტიზის დროს დანის გაღუნვა, რადგან მასზე ხელახალი ექსპერტიზა ვეღარ ჩატარდება. 
„დიახ, როდესაც პრემიერი აქციაზე​ მო​ვიდა,​ გადავეხვიე, ყველას​ 
გადა​ვეხვევი,​​​​​ ვინც ჩემთან გულ​წრფელად​ მოვა. მეგონა, რომ მას სურდა ხალ​ხისთვის ეთქვა, ამ საქმეში მონაწილე ყველა პირი პასუხისგებაშია მიცემული გაყალბებისთვისო, მაგრამ კიდევ ერთი ტყუილი მითხრა, გახარია გამოიძიებსო. გამოძიება აღარ არსებობს, გესმით?!“ - ამბობს მსხვერპლის მამა. 

ის მიმართავს საზოგადოებას და პირველ რიგში, შს მინისტრ გიორგი გახარიას და მოუწოდებს, გადახედონ მის ბიოგრაფიას, სადაც ნახავენ, რომ არასოდეს არც ერთ არჩევნებში მონაწილეობაც კი არ მუღია და მთელი ცხოვრება ლუკმაპურისთვის მუშაობდა. ის ითხოვს, ნუ გახდიან მის  ტრაგედიას საქილიკოდ. 

ჟურნალისტის კითხვაზე, აქვს თუ არა უთანხმოება ზვიად კუპრავასთან, სარალიძე ამბობს, რომ ისინი ერთ კონკრეტულ საკითხზე ვერ შეთანხმდნენ, სხვა მხრივ, დაპირისპირებას ადგილი არ ჰქონია. მისივე თქმით, პოლიტიკურ პარტიებს იმიტომ მიმართა, რომ ხელისუფლებამ სხვა გამოსავალი არ დაუტოვა. 
„ჩემთვის კი არ აქვს მნიშვნელობა, ვინ იდგება​ ჩემ გვერდით - შედეგს უნდა მივაღწიო, საქმის გამყალბებლები და ჩემი შვილის მკვლელები პასუხისგებაში​ მივცე.​ ვისაც პარტიების ეშინია, ვერაფერს ვეტყვი, მხოლოდ თხოვნით მივმართავ, დამიდგნენ გვერდით, მე ხომ არ ვამბობ, რომელიმე ოპოზიციური პარტია ხელისუფლებაში მოვიყვანოთ-მეთქი, ჩემი მოთხოვნა დამნაშავეების​ დასჯაა.“ - აცხადებს ზაზა სარალიძე. 

"ზაზას ვიღაც შავებში ჩაცმული ბიჭი მოჰყვებოდა და ვერაფრის თქმა ვერ მოვახერხე" (კვირის პალიტრა)

ავტ. რუსუდან შელია

ხორავას ქუჩაზე მოკლული ლევან დადუნაშვილის მამა დავით დადუნაშვილი ამბობს, რომ მას პირადად უნდოდა ზაზა სარალიძესთან გასაუბრება, თუმცა, ეს ვერ მოახერხა, რადგან სარალიძეს თან დაჰყვებოდა შავებში ჩაცმული მამაკაცი. ის კატეგორიულად უარყოფს გავრცელებულ ინფორმაციას, რომ აქციაზე სუს-ის თანამშრომლებმა მიიყვანეს.  ის დარწმუნებულია, რომ საქმესთან დაკავშირებით სიმართლე დადგინდება: „ხელისუფლება გვპირდება, რომ ყველა კითხვას გაეცემა პასუხი და მე ეს მჯერა. თუ არ დაკმაყოფილდება ჩვენი მოთხოვნები, მეც გავშლი კარავს ზაზასთან ერთად.“ - დასძენს ლევან დადუნაშვილის მამა. 

"კუპრავა გარეწარია, მასზე საქმე იყო აღძრული და ჩაფარცხეს" (კვირის პალიტრა)

ავტ. ნანა ფიცხელაური

"ხორავას საქმის" განაჩენის შემდეგ დაწყებული საპროტესტო აქციების შესახებ საუბრისას ბუტა რობაქიძის დედა, ია მეტრეველი გამოცემასთან ამბობს, რომ დღეს შვილმკვდარი და გაუბედურებული მამის გვერდით ძალადობრივი სისტემის შემქმნელები დგანან.
„კუპრავა "ნაციონალების" ზონდერი, ამორალური ადამიანია. ასეთები გამწარებულ მამას თავიანთი მიზნებისთვის იყენებენ. სწორედ ამიტომ არ ვდგავარ იქ.“ - ამბობს ის. 
მეტრეველის ინფორმაციით, კუპრავა "ნაციონალური მოძრაობის" ზონდერჯგუფების ყოფილი ლიდერია. „ადრე პატრულში მუშაობდა და ასეთი შემთხვევა ჰქონდა: ოჯახი გაძარცვეს და გამოძახებაზე რომ მივიდა, ძვირფასეულობა მოიპარა. შემდეგ ისე მოახერხა, რომ ყველაფერი მის მეწყვილეს დაჰბრალდა. ამ ფაქტზე საქმე აღიძრა, მაგრამ ჩაიფარცხა.“ - იხსენებს რესპონდენტი და დასძენს, რომ ამ ძალას უნდა დესტაბილიზაციის გამოწვევა და სააკაშვილის შემოყვანა საქართველოში, რასაც ვერ მიაღწევენ.

"ეს არის სექტა!" (კვირის პალიტრა)

ავტ. ნანა ფიცხელაური

სამოქალაქო აქტივისტი, ბლოგერი ბექა ვარდოსანიძე ზვიად კუპრავას 26 მაისის აქციის დარბევაში მონაწილეობაში ადანაშაულებს. ასევე, აქციის ორგანიზატორზე, ლაშა ცუცქირიძეზე ამბობს, რომ ის საბურთალოს ენმ-ის რაიონული ორგანიზაციის წევრია. მისივე თქმით, სარალიძის მხარდამჭერები ძალიან ბინძურ განცხადებებს ავრცელებე. „ეს არის ჩვეულებრივი სექტა, შვილმკვდარ მამას ხელების ქნევა​ და სტვენა დაუწყეს, თითქოს ამ საქმეს ერთი მსხვერპლი ჰყავდეს.“ - დასძენს ვარდოსანიძე. 

აბა, რა ფასი აქვს სამშობლოს! - ყველანი ერთად შვილების გადასარჩენად! (კვირის პალიტრა)

რედაქტორის სვეტი

„კვირის პალიტრის“ რედაქტორი გიორგი თევდორაშვილი წერს, რომ შვილმოკლული მამის, ზაზა სარალიძის მიმართ, რომელმაც დღემდე ვერ იპოვა სამართალი, ხალხს თანადგომის, სიბრალულისა და ამავე დროს, ამ ყველაფრის მიმართ უსაზღვრო სიბრაზის განცდა გაუჩნდა. ის ასევე აღნიშნავს, რომ მთელი საქართველო თანხმდება საქმეში ჩამფარცხავების  და დაუსჯელი დამნაშავეების არსებობაზე, რასაც მოჰყვა მთავარი პროკურორის გადადგომა, თუმცა, მომდევნო დღეებში განვითარებული მოვლენები იყო აშკარა და შეუნიღბავი დარტყმის მიყენების მცდელობა, ქვეყნის შერყევისა და დესტაბილიზაციისკენ მიმართული, რასაც ოსტატურად ჩაუდგნენ სათავეში "ნაციონალური მოძრაობის" წარმომადგენლები. 
თევდორაშვილი აკრიტიკებს ნიკა გვარამიას და წერს, რომ ყოფილი გენპროკურორის მოადგილე თავისზე უფროს ქალბატონს საზოგადოების წინაშე უშვერად დედას აგინებდა, ხელს ჰკრავდა და სუს-ის აგენტს უწოდებდა. ის ფიქრობს, რომ 28 აპრილს, ამსტერდამში სააკაშვილმა ზუსტად ამ პოლიტიკოსების შეკრება-ტრენინგი ჩაატარა, სადაც, სავარაუდოდ, გასცა განკარგულებები, ვის და როგორ უნდა ემოქმედა. 
„ამ ყველაფერში მთავარი და ხაზგასასმელი ის არის, რომ ეს გულზე მჯიღის ცემა და პოლიტიკოსების თუ აქტივისტების ბრაზიანი სახეები და შეძახილები სარალიძისა და მისთანა დაჩაგრული ხალხის დასაცავად კი არ იყო სინამდვილეში მიმართული, არამედ, როგორც თვალნათლივ გამოჩნდა, ყველაფერი არეულობისა და რევანშის დაუოკებელი სურვილით იყო გაჟღენთილი, რასაც საზოგადოება ადვილად მიხვდა.“ - წერს რედაქტორი.

წერილის ავტორი ასევე აღნიშნავს, რომ „ნაციონალური მოძრაობის“ რეჟიმში, ყველაზე კეთილ სიზმარშიც კი ვერავინ წარმოიდგენდა მიტინგის ფონზე ზურაბ ადეიშვილის გადადგომას, დღეს კი ეს მოხდა მყისიერად და ეს ნიშნავს, რომ ხელისუფლებამ ხალხის მთავარი გზავნილი გაიგო და ირაკლი შოთაძე გადადგა. ის თვლის, რომ უნდა გადადგეს თეა წულუკიანიც (არა მხოლოდ ამ ამბის გამო), თუმცა, უნდა აღინიშნოს ისიც, რომ საზოგადოების გულწრფელ პროტესტს ანგარიში გაეწია და ეს მნიშვნელოვანი მონაპოვარია. 

გამოცემის რედაქტორი დასძენს, რომ დათო სარალიძის საქმეზე გიორგი გახარიას უწყებამ მაქსიმუმ 1-2 კვირაში უნდა დადოს ისეთი ხელშესახები და სარწმუნო არგუმენტები, რომ დაჩაგრული ადამიანის გასაჭირით აღშფოთებულ საზოგადოებას სამართლიანობის აღდგენის უტყუარი განცდა გაუჩნდეს, რაც სისტემის გაჯანსაღებას შეუწყობს ხელს, წინააღმდეგ შემთხვევაში, პროტესტი უფრო მძაფრი და შეუპოვარი იქნება.

ასადის აღიარებას თავად აფხაზები დასცინიან! (კვირის პალიტრა)

ავტ. ლალი პაპასკირი

სირიის მთავრობამ საქართველოს ორი ოკუპირებული რეგიონი - აფხაზეთი და ე.წ. სამხრეთ ოსეთი დამოუკიდებელ რესპუბლიკებად აღიარა. გამოცემის ცნობით, აფხაზი მოსახლეობის​ ნაწილი ირონიულად აფასებს​ სირიის მიერ ამ რეგიონების აღიარებითა​ და ნაურუსთან უვიზო რეჟიმის შემოღებით გამოწვეულ საყოველთაო სიხარულს.

სოხუმის მკვიდრი ლინა შამრიდი აცხადებს, რომ თუ რუსეთი ამ პოლიტი​კას და ქართული ტერიტორიების ანექსიას გააგრძელებს, უნდა იცოდეს, რომ ეს ძვირად დაუჯდება. „ეს უნდა შეძლოს საერთაშორისო საზოგადოებამ, საქართველომ კი - პარტნიორების კონსოლიდაცია მოახერხოს.“ - ამბობს რესპონდენტი. 
სოხუმელი სტუდენტი ირაკლი კიუტი კი დარწმუნებულია, რომ ასადი დღემდე სავარძელს რუსეთის მხარდაჭერით ინარჩუნებს, ხვალ ან ზეგ ის მთავრობა აღარ იქნება, და ასადს ჰააგის ტრიბუნალი გაასამართლებს. 

ალია
რა ჭორებს აგორებს კვირიკაშვილი?  - რას იზამს ჩიხში შესული ხელისუფლება? (ალია) 
ავტ.: ნინო სამხარაძე 

ინტერვიუ გია ხუხაშვილთან 

გია ხუხაშვილი აცხადებს, რომ დღეს ქვეყანაში მმართველობითი კრიზისია შექმნილი, ზაზა სარალიძის ტრაგედიას კი უკვე პოლიტიკური ინტერესებისთვის იყენებენ, რაც ტრაგიკომიკურ ვითარებას ქმნის. ხუხაშვილის აზრით, გაუმართლებელია, ერთი დამნაშავე - სისტემის შექმნელი „ნაციონალური მოძრაობა“, მეორე დამნაშავეს „ქართულ ოცნებას“ უყენებდეს ბრალდებებს. იგი ამბობს, რომ პროცესების პოლიტიკურ ჭრილში გადასვლისთანავე, ფაქტობრივად, დაიკარგა პროტესტის მუხტი, რადგან გამოჩნდა, რომ ზაზა სარალიძის საკითხი უკან გადაწიეს. გია ხუხაშვილი დარწმუნებულია, ხელისუფლებას ზვიად კუპრავას დაკავება არაფერში სჭირდება, რადგან აქციაზე მდგომების მარგინალიზაციის პროცესი უკვე დაწყებულია და მათი პოლიტიკური მიზნები ვერ განხორციელდება. 
 რესპონდენტი ფიქრობს, რომ  თუკი ხელისუფლება რადიკალურად არ შეცვლის მმართველობით სისტემას, სულ მალე სხვადასხვა ტიპის პრობლემები იჩენს თავს და არაერთი საპროტესტო ტალღა გაჩნდება. ხუხაშვილის განცხადებით, თავიდანვე შეცდომა იყო სააკაშვილისა და მურუსიძის სისტემის შენარჩუნება, რადგან ხელისუფლება ამ მოდელის მძევალი გახდა და ხშირად ისეთი ნაბიჯები იდგმება, რაც „ქართულ ოცნებას“ საერთოდ არ სურს, ამიტომაც, მთავრობამ შანსი უნდა გამოიყენოს, თვითგადარჩენის ინსტინქტი აამუშავოს და ძველი სისტემა სრულად დაანგრიოს. 
კითხვაზე, უპრიანია თუ არა ახლა ვადამდელი არჩევნების ჩატარება,  ხუხაშვილი პასუხობს, რომ ამ შემთხვევაში სახელისუფლებო წყვეტის საფრთხე არსებობს, ამიტომაც, ცვლილებები ეტაპობრივად უნდა განხორციელდეს და ის უპირველესად აღმასრულებელ ხელისუფლებას შეეხოს. 

გია ხუხაშვილი მიიჩნევს, რომ პრემიერის გადადგომაც დაუყოვნებლივ უნდა მოხდეს. მისი თქმით, ბოლო დროს გაჟღერებული ინფორმაცია, თითქოს გიორგი კვირიკაშვილს გადადგომა სურდა და ამის უფლება ბიძინა ივანიშვილმა არ მისცა, ჭორია და არ არის გამორიცხული, მსგავს ჭორებს თავად პრემიერი ავრცელებდეს. – „რადიკალური ცვლილებებია საჭირო. რაც შეეხება პრემიერ-მინისტრ გიორგი კვირიკაშვილს, კაცს, რომელსაც მორალურად დაჩაგრავს ზოგიერთი მარგინალი მიტინგზე, აი, რად უღირს ეგეთი თანამდებობა?! თითქოს მორალური უპირატესობა უნდა ჰქონოდა, მაგრამ კუდამოძუებული გამოაბუნძულეს. ამის შემდეგ, თავმოყვარე ადამიანი თვითონ უნდა მიდიოდეს სახლში. მისი თანამდებობაზე დარჩენა მხოლოდ მისთვის კი აღარ არის დამაზიანებელი, არამედ, სახელმწიფოსთვისაც! ლიდერს, რომელსაც პლასტმასის ბოთლებით აქციიდან გააგდებენ, რანაირად შეიძლება ერქვას პრემიერ-მინისტრი?!“, - აცხადებს ხუხაშვილი. 

რესპონდენტი ხაზს უსვამს, რომ ცვლილებები ბიძინა ივანიშვილმა უნდა განახორციელოს და თანამდებობა უნდა დატოვოს ყველამ, ვინც სისტემასთან თანამშრომლობდა, ან პოლიტიკურ ინტრიგებში იყო გახვეული, მათ შორის თეა წულუკიანმაც, რომელმაც დამნაშავე სისტემასთან ურთიერთობის გარიგება დადო. გია ხუხაშვილი იმ პირებს ასახელებს, რომელთა ხელისუფლებაში დარჩენა შესაძლებელია. ესენი არიან: მაია ცქიტიშვილი, მამუკა ბახტაძე, კახი კახიშვილი, გიორგი გახარია.  ხუხაშვილი ფიქრობს, რომ ამ პირობებში საუკეთესო მთავარი პროკურორი კახი კახიშვილი იქნება. მისი აზრით, ირაკლი შოთაძესაც კარგად ესმოდა, რამხელა მნიშვნელობა ჰქონდა ხორავას საქმის გამოძიებას, მაგრამ ისიც სისტემის მძევალი იყო და წინააღმდეგობა ვერ გაუწია ადამიანებს, რომლებიც ურთიერთკომპრომატებით ხელმძღვანელობენ. რესპონდენტის განცხადებით, საქართველოში კადრების მოძიების პრობლემა არ არსებობს და მნიშვნელოვანია, რომ ხელისუფლებამ ითანამშრომლოს საზოგადოებასთან და ის ადამიანები დანიშნოს, რომლებიც პოლიტიკურ დანაშაულში არ იყვნენ შემჩნეულნი. 

გია ხუხაშვილი ინტერვიუში კიდევ ერთხელ ამახვილებს ყურადღებას, რომ მთავარი პროკურორისა თუ სხვა მნიშვნელოვანი ფიგურების დანიშვნაში ბიძინა ივანიშვილი აქტიურად უნდა იყოს ჩართული და რადგან ექსპრემიერი პოლიტიკაში დაბრუნდა, ესე იგი მას სრულად აქვს გააზრებული არსებული მდგომარეობა. ხუხაშვილის თქმით, ცვლილებები უნდა მოხდეს დაუყოვნებლივ, მაგრამ თავდაპირველად ნდობის დაბრუნებაა საჭირო, ამიტომაც, უნდა შეიცვალოს ზედა რგოლი. 
გია ხუხაშვილი: აღმასრულებელი ხელისუფლების რეფორმაა დასაწყები. ვფიქრობ, კვირიკაშვილის პრემიერობის ყოველი დღე სახელმწიფოებრივად არის საზიანო, განა იმიტომ, რომ ის განსაკუთრებით ცუდია, მას კარგი თვისებებიც აქვს, მაგრამ კვირიკაშვილს აქვს ნულოვანი ავტორიტეტი. პრემიერს, რომელსაც ბოთლების სროლით გამოაბუნძულებენ მიტინგიდან, უკვე მორალური უფლება არ აქვს იყოს პრემიერი და სხვა საკითხია, რატომ მივიდა იმ მიტინგზე. მივიდა მხოლოდ ერთი მოტივით, შეიძლება თანაუგრძნობდა სარალიძეს, მაგრამ მისი მოტივი იყო ეჭვიანობა გახარიაზე, თხა თხაზე ნაკლების პრინციპით მივიდა და იფიქრა, გახარიამ თუ შეძლო, მეც რაღაცას გავაკეთებო. გამოჩნდა, რომ გახარიას ჰქონია ავტორიტეტი და იმის უნარი, კრიზისი ჩაეცხრო. მას ეს უნარები აბსოლუტურად არ აქვს და მაშინ, თავის თავს დაუსვას კითხვა, რატომ არის ის პრემიერ-მინისტრი? სკამს უფრთხილდება? თავმოყვარე ადამიანი ასეთ ვითარებაში თვითონ მიდის თანამდებობიდან. 
რა გეგმა აქვს ბიძინა ივანიშვილს და რა ჩანაწერებს გამოაქვეყნებს „ოცნება“? (ალია) 

ავტ.: ნინო სამხარაძე 

სტატიის თანახმად, თუკი ოპოზიციური ერთობა შეიქმნება, ხელისუფლება 2020 წლის არჩევნებამდე ვერ მიაღწევს. ჟურნალისტი წერს, რომ ქვეყანაში საკმაოდ მძიმე ვითარებაა და სამოქალაქო დაპირისპირების საფრთხეც კი არსებობს, ასევე ტრაგიკომიკურია ისიც, რომ მკვლელების ხელისუფლება რუსთაველის გამზირზეა შეკრებილი და ბრიყვების ხელისუფლების გასამართლებას ითხოვს. 

გამოცემა კონფიდენციალურ წყაროზე დაყრდნობით წერს, რომ ბიძინა ივანიშვილი ბოლო დღეების განმავლობაში „ძალიან არის განრისხებული საკუთარ გუნდის წევრებზე, რადგან მას ძილის გრაფიკი დაერღვა და რამდენიმე დღეა 10 საათზე აღარ იძინებს“. წყაროს ინფორმაციით, პარტია „ქართული ოცნების“ თავმჯდომარის დავალებით მივიდა ლევან დადუნაშვილის მამა აქციაზე და ღიად განაცხადა, რევოლუცია ჩემს ინტერესებში არ შედის, თუმცა, მისმა გამოსვლამ რუსთაველის გამზირზე შეკრებილები აღაშფოთა. რესპონდენტის მტკიცებით, ზაზა სარალიძე საპატრიარქოშიც სწორედ ბიძინა ივანიშვილის მოთხოვნით დაიბარეს და შვილმკვდარ მამას მოსთხოვეს „ნაციონალურ მოძრაობას“ გამიჯვნოდა, თუმცა, ვერც ამ ნაბიჯმა გაამართლა და რამდენიმე საათის შემდეგ ზაზა სარალიძე და ზვიად კუპრავა კვლავ ერთად აჟღერებდნენ ხელისუფლების გადაყენების მოთხოვნას. 
„ალია“ კონფიდენციალურ წყაროზე დაყრდნობით იმასაც აჟღერებს, რომ სულ მალე შესაძლოა, ზვიად კუპრავა დააკავონ, რადგან „ქართულ ოცნებას“ ვიდეო და აუდიო ჩანაწერი აქვს, სადაც „ნაციონალური მოძრაობისა“ და მისი სატელიტი პარტიის გეგმაა გაჟღერებული და კუპრავა მთავარი ფიგურანტია. 

ჟურნალისტი წერს, რომ რთული სათქმელია რა შედეგი მოჰყვება ამ ჩანაწერის გასაჯაროებას, რადგან საზოგადოებამ მსგავსი ჩანაწერები არაერთხელ იხილა, მათ შორის სააკაშვილ-გვარამიას დიალოგიც, სადაც ისინი სისხლიან რევოლუციაზე საუბრობდნენ, თუმცა, მასალას რეაგირება არ მოჰყოლია. – „ახლა რით გაგვაოცებს ხელისუფლება, ეს უკვე ძნელი წარმოსადგენია“, - წერს ჟურნალისტი ნინო სამხარაძე. 

რა ხდებოდა აქციის პარალელურად „ქართული ოცნების“ კულუარებში? (ალია) 

ავტ.: ანი დვალიშვილი 
„ალიას“ კონფიდენციალური წყარო აცხადებს, რომ ირაკლი შოთაძე ბიძინა ივანიშვილის კადრი იყო და მთავარმა პროკურორმა სწორედ ივანიშვილის დახმარებით მოახერხა ოთარ ფარცხალაძის მარწუხებიდან თავის დაღწევა. კონფიდენტი ამბობს, რომ  ბოლო პერიოდში ფარცხალაძე არაერთ სკანდალში გაეხვა, მისმა  ნაშოვნმა თანხამ კი 50 მილიონს გადააჭარბა. 

გამოცემის ინფორმაციით, ირაკლი შოთაძემ განცხადება ბიძინა ივანიშვილთან შეთანხმებით მიიღო და მიუხედავად იმისა, რომ თეა წულუკიანი მის გადადგომას კატეგორიულად ეწინააღმდეგებოდა, მან ეს ნაბიჯი მაინც გადადგა. კონფიდენციალური წყარო ამბობს, რომ მმართველი გუნდი თეა წულუკიანსაც ადვილად გაწირავს, თუმცა, რთული სათქმელია საკმარისი იქნება თუ არა მისი თანამდებობიდან წასვლა კრიზისის ჩასახშობად, ამიტომაც მმართველმა გუნდმა აქციის მონაწილეების დისკრედიტაციის ხერხს მიმართა და შესაბამისი სამსახურები ამ საქმით უკვე აქტიურად არიან დაკავებულები. 

კონფიდენციალური წყარო დარწმუნებულია, რომ კრიზისი საპრეზიდენტო არჩევნებსა და „ქართულ ოცნებაში“ მიმდინარე კლანურ დავას უკავშირდება. მისი ცნობით, პრეზიდენტობის კანდიდატად თეა წულუკიანი და სოზარ სუბარი მოიაზრებოდნენ, რის გამოც, წულუკიანმა სუბარის დისკრედიტაცია გადაწყვიტა წულუკიანის ერთმა უწყებამ - სასამართლომ პროკურატურას დაატყა, პროკურატურის ბრალეულობის გაჟღერებას კი მირზა სუბელიანისა და სოზარ სუბარის ნათესაური კავშირის გასაჯაროებაც მოჰყვა. 

რესპონდენტის ინფორმაციით, ეს გეგმა ბიძინა ივანიშვილს გააცნეს და აუხსნეს, რატომაც დაიწყო მასშტაბური პროტესტი, რის შემდეგაც, წულუკიანის საპრეზიდენტო კანდიდატად განხილვის პროცესი დასრულდა, ამ ყველაფერმა კი კახა კალაძის წისქვილზე დაასხა წყალი, რადგან მის კანდიდატს გაუჩნდა პრეზიდენტობის რეალური შანსი.

„ამ ეტაპზე მთავარი საკითხი მთავარი პროკურორია. ივანიშვილს მთავარ პროკურორად ორი კანდიდატი ჰყავს შერჩეული მამუკა მდინარაძე და არჩილ თალაკვაძე. ამით ის ერთბაშად სამი კურდღლის დაჭერას აპირებს. პირველი ის, რომ კალაძის კადრს დააწინაურებს და ამით თბილისის მერს ილუზიას შეუქმნის, რომ მას ენდობა. მეორე ის, რომ პარლამენტში ან ფრაქციის ან უმრავლესობის თავმჯდომარედ უფრო ერთგულ კაცს გაიყვანს და მესამე - საპრეზიდენტო არჩევნების შემდეგ მინისტრთა კაბინეტის გადალაგება მოხდება და უმტკივნეულოდ შეიცვლება მთავარი პროკურორიც. ასეთია გათვლა“, - აცხადებს კონფიდენციალური წყარო. 

სტატიაში ნათქვამია, რომ ქუჩასა და კულუარებში მიმდინარე პროცესების პარალელურად, აქტიურ რეჟიმში მუშაობს  სახელმწიფო უსაფრთხოების სამსახური, რომელთანაც დადუნაშვილის ოჯახი თანამშრომლობს. გამოცემის ინფორმაციით, ლევან დადუნაშვილის ოჯახმა მიიღო გარანტია, რომ მოზარდის მკვლელობაში ბრალდებულის სასჯელი სააპელაციო სასამართლოში საქმის განხილვის შემდეგ გაიზრდება. 

„ალიას“ კონფიდენციალური წყარო აქვე ხაზს უსვამს, რომ რუსთაველის გამზირზე მიმდინარე პროცესებს ზაზა სარალიძე უკვე ვეღარ აკონტროლებს და მას „ნაციონალური მოძრაობა“ მართავს. სტატიაში ნათქვამია, რომ ეს აქციაზე პრემიერთან ერთად მისულმა კობა კობალაძემაც დაადასტურა. მისი ინფორმაციით, სარალიძემ პირდაპირ უთხრა, პროცესები ჩემგან აღარ კონტროლდებაო.  
„ალიას“ კიდევ ერთი წყარო, სუს-ის მაღალჩინოსანი ამბობს, რომ „ნაციონალური მოძრაობა“ საპროტესტო მუხტის გამოყენების შანსს ხელიდან არ გაუშვებს და პროვოკაციების მოწყობასაც არ მოერიდება. მისი აზრით, „ნაციონალურმა მოძრაობამ“ შესაძლოა ზვიად კუპრავაც კი გაწიროს, რადგან ეს ძალა მიზნის მისაღწევად ყველაფერზეა წამსვლელი. 

სტატიაში აქვე ნათქვამია, რომ აქციების მოწყობამ სოსო გოგაშვილის პოზიციებიც მნიშვნელოვნად გაამყარა, რადგან „ისპალნიწელი გოგაშვილი“, რომელსაც ბოლო დროს გავლენა მნიშვნელოვნად ჰქონდა შესუსტებული, ახლა კვლავ საჭირო გახდა, თუმცა, მოხერხდება თუ არა მისი „გათეთრება“ რთული სათქმელია. 

„ალია“ ყურადღებას ამახვილებს იმ ფაქტზე, რომ ბიძინა ივანიშვილს ახლა ყველაზე მეტად საკუთარი გავლენის დაბრუნება სურს, რადგან უმრავლესობის ზოგიერთი წევრი უკვე ეურჩება და მათი მოთოკვაა საჭირო. გამოცემის ინფორმაციით, ბიძინა ივანიშვილს სურს, ვითარება დაასტაბილუროს და ისევ კულუარებიდან მართოს პროცესები, თუმცა, რამდენად გამოუვა, რთული სათქმელია, რადგან საპარლამენტო უმრავლესობის დეპუტატები წინასწარ ითხოვენ გარანტიებს 2020 წელს პარლამენტში მოსახვედრად და უმრავლესობის დაშლითაც იმუქრებიან, რაც საკმაოდ რეალურია. წყაროს ინფორმაციით, არ არის გამორიცხული, ზაზა სარალიძეს მხარდაჭერა „ქართული ოცნების“ დეპუტატებმაც შესთავაზონ და ისინი რუსთაველის გამზირზე გავიდნენ. 
რიგგარეშე არჩევნები თუ რევოლუცია?! – „უნდა გენახათ, რა ხდებოდა აქციების დაწყების დროს სამთავრობო კულუარებში“ (ალია) 

ავტ.: ნინო სამხარაძე 

ინტერვიუ გიგლა ბარამიძესთან 
ინტერვიუს შესავალში ჟურნალისტი წერს, რომ ხელისუფლება ხარაკირს იტარებს, ხალხს დაშორდა, აღარც სამართლიანობის აღდგენა ადარდებს და არც გაცემული დაპირებების შესრულება, ამიტომაც, „ქართულ ოცნებას“ საზოგადოებაც საპასუხო რეაქციას უჩვენებს და „დაიკიდებს“.   – „და კიდევ, რევანშისტულად განწყობილი ძალა რაც არ უნდა აგინებდეს, ბოთლებს უშენდეს და უსტვენდეს პრემიერ-მინისტრს, საკუთარ თავებს უნდა დაუსვათ შეკითხვა, რას დაჰპირდით ხალხს, რა ვერ გააკეთეთ და რატომ იმსახურებთ ხალხის რისხვას“, - წერს ნინო სამხარაძე. 

გიგლა ბარამიძე „ალიასთან“ საუბრისას აცხადებს, რომ საქართველოს ჰყავს ხელისუფლება, რომელიც საშოვარზე გამოსული ადამიანებისგანაა დაკომპლექტებული და რომელსაც ქვეყნის მართვის კომპეტენცია არ გააჩნია. ბარამიძე პარლამენტის თავმჯდომარეს, მთავარ პორკურორსა და პრემიერ-მინისტრს სამარცხვინოებს უწოდებს და ამბობს: „გიორგი კვირიკაშვილი გადარჩენილია, რომ ბოთლების სროლა აკმარეს, ფეხქვეშ არ გაიფინეს და არ ურტყეს“. 
ბარამიძე მიიჩნევს, რომ ხელისუფლებამ „ნაციონალური მოძრაობის“ სისტემა გადაიბარა, შეფუთა, ახლა კი საქმე ისე წავიდა, მკვლელების ხელისუფლება ასამართლებს ბრიყვების ხელისუფლებას. რესპონდენტის თქმით, შესაძლოა, ახლანდელ ქუჩის აქციებს გაგრძელება არ მოჰყვეს, მაგრამ საზოგადოებამ უკვე ნათლად დაინახა, ქვეყანას ხელისუფლება არ ჰყავს. 

„დემოკრატიული მოძრაობის“ წევრის ინფორმაციით, აქციის დაწყებისთანავე ხელისუფლებაში პანიკა დაიწყო და პარლამენტში მყოფი დეპუტატები ერთმანეთსაც კი გაურბოდნენ. მისი თქმით, „ქართული ოცნების“ წევრები მზად იყვნენ განცხადება დაეწერათ თანამდებობიდან წასვლაზე, ოღონდ მათთვის პასუხი არავის მოეთხოვა. – „ისეთი სალახანები არიან, ნობელის პრემია უნდა მისცე ადამიანს, რომელმაც ამდენი არაპროფესიონალი კრეტინი მოძებნა და თანამდებობები ჩააბარა“, - აცხადებს ბარამიძე. 

რესპონდენტი ინტერვიუში ამბობს, რომ „ნაციონალებს“ ზაზა სარალიძის ტრაგედიის გამოყენების საშუალება არ უნდა მიეცეთ, თუმცა, აქვე დასძენს, რომ საბოლოოდ ნებისმიერი აქცია პოლიტიკურ მოტივებს იძენს. იგი „ქართულ ოცნებას“ შეახსენებს, რომ თავადაც პოლიტიკურად გამოიყენა ციხის კადრებიც, 26 მაისისა და სხვა წინა ხელისუფლების დროს ჩადენილი დანაშაულებებიც, დამნაშავეების დასჯის სანაცვლოდ კი „ნაციონალური მოძრაობა“ „გაათეთრა“. 

 გიგლა ბარამიძე დარწმუნებულია, ხელისუფლება ძალიან მალე შეიცვლება და ქვეყანაში რიგგარეშე არჩევნები დაინიშნება. – „პროცესების პირისპირ აღმოჩნდა ბიძინა ივანიშვილი. მას, ფაქტობრივად, ბუფერი არ გააჩნია. ადრე ეს ჰქონდა პარლამენტისა და მთავრობის სახით, მაგრამ იმდენი სალახანა და უქნარა შემოიკრიბეს გარშემო, ისინი აღარ არიან ბუფერი. ახლა ხალხის პირისპირ რჩება ბიძინა ივანიშვილი. როგორც ჩანს, საკუთარ გუნდს ვეღარ მართავს. ან როგორ უნდა მართოს, ერთმანეთზე უარესები არიან, მათ არც ერთი ნიშანი არ აქვთ, რომ იყვნენ ხელისუფლებაში. აღმატებულ ხარისხში ქვემძრომების ხროვაა. ეს სალახანები რისი გამკეთებლები არიან, ერთი ავტორიტეტული ფიგურა არ ჰყავთ, რომ ხალხთან სალაპარაკოდ გავიდეს, ვინ უნდა გამოვიდეს? მდინარაძე თუ თალაკვაძე, ფელამუშში ამოვლებული ჭოკივით რომ დადის, დაქოქავ და ლაპარაკობს, გამორთავ და გაჩერდება. მაგათ საკუთარი ოჯახის წევრებიც არ მოუსმენენ. ივანიშვილმა ვერ გათვალა, შეცდა კადრებში და დარჩა მარტო, სუს-ის ამარა. რა მძიმე ტვირთი აიკიდა, აგერ ნახავს. რაც ყველაზე მთავარია, დასავლეთმა დაინახა, რომ ის არ არის წესრიგის გარანტი საქართველოში. ვერ მართავს სიტუაციებს ვერც ხუთი მილიარდით, ვერც 100 მილიარდით“, - აცხადებს ბარამიძე და დასძენს, რომ თუკი ხელისუფლება გონივრულად მოიქცევა, რიგგარეშე არჩევნები დაინიშნება, თუ არადა, რევოლუცია მოხდება და ხალხი „ქართულ ოცნებას“ ცემა-ტყეპით დაათმობინებს ძალაუფლებას. 

როდესაც ძალას ხმარობს ხელისუფლება, მას საპირისპირო ძალა ხვდება და რევოლუცია იწყება! – „არავინ დაიჯეროს, რომ ეს ხალხი მხოლოდ იმისთვის გამოვიდა, შვილმკვდარ ოჯახს სოლიდარობა გამოუცხადოს! მოთმინების ფიალა ავსებულია!“ (ალია) 
ავტ.: ნინო სამხარაძე 

ინტერვიუ ვალერი გელბახიანთან 

ვალერი გელბახიანის განცხადებით, ბოლო პერიოდში, ფაქტობრივად, პირველი შემთხვევაა, როცა საზოგადოება ქუჩაში არა პოლიტიკური, არამედ სოციალური მოთხოვნებით გამოდის. მისი თქმით, ბუნებრივია, რომ ხალხი სოლიდარობას უცხადებს ზაზა სარალიძეს, მაგრამ ამასთანავე სისტემურ ცვლილებებსა და სოციალურ რეფორმებს ითხოვს. გელბახიანის აზრით, ხელისუფლება თუკი სოციალურ რეფორმებს დაიწყებს და მყისიერ შედეგს დადებს, ვითარების გამოსწორება შესაძლებელია. 

რესპონდენტი აღნიშნავს, რომ „ქართული ოცნება“ „ნაციონალებისკენ“ ხელის გაშვერას ტყუილად ცდილობს, რადგან ქვეყანაში პრობლემები მართლაც არსებობს და ყურადღების გადატანა ამ შემთხვევაში გაუმართლებელია. გელბახიანი ასევე შეცდომას უწოდებს ხელისუფლების ერთ-ერთი წარმომადგენლის განცხადებას, რომელმაც საზოგადოებაზე ფსიქოლოგიური ზეწოლა სცადა და მიანიშნა, თუ არ დაიშლებით, აქციას დავშლითო. ვალერი გელბახიანი ფიქრობს, რომ თუკი ხელისუფლება ძალას გამოიყენებს, მაშინ ძალიან მალე, ცუდად დაასრულებს მოღვაწეობას, მიიღებს რევოლუციას და ამის მაგალითები ქართულ პოლიტიკაში მრავლად არსებობს. 
ვალერი გელბახიანი ხაზს უსვამს, რომ გიორგი გახარიამ აქციის მოტყუებით დაშლის ფანდი უკვე გამოიყენა, რის გამოც, მან მთელი ხელისუფლების მიმართ უნდობლობა გააღვივა - „სწორედ ამის შედეგი იყო პრემიერ-მინისტრის მიმართ დამოკიდებულება, რაც პოლიტიკურად ძალიან სამარცხვინო იყო. ასეთ დროს, პრემიერმა უნდა იფიქროს საკუთარ ღირსებაზე, როდესაც შენი ხალხი პატივს აღარ გცემს, აღარ გისმენს და ბოთლებს გესვრის, უნდა მიხვდე, რომ იქ, სადაც ხარ, შენი ადგილი აღარ არის და უნდა წახვიდე, მაგრამ კვლავ მიდის იმის მცდელობა, რომ ხელისუფლება შეინარჩუნოს. რაც ნანახი გვაქვს, ის მეორდება. ბოლოს იტყვიან, მოდი რა, კეკლუცობას თავი დავანებოთო და სპეცრაზმით დავშალოთო. აი, ეს არის ამათი ტექნოლოგია, რომ ძალაუფლება შეინარჩუნონ“, - აცხადებს გელბახიანი და დასძენს, რომ ხელისუფლება ძალის გამოყენების წინაპირობად სამოქალაქო დაპირისპირების თავიდან აცილებას დაასახელებს. 

რესპონდენტი დარწმუნებულია - თუ ხელისუფლება ახლა ძალას გამოიყენებს, პროტესტი მალევე განახლდება მუდმივი დაძაბულობა კი სახელმწიფოს შეუქმნის პრობლემას, ტურისტები და ინვესტორები ქვეყანაში აღარ შემოვლენ. 

ვალერი გელბახიანის პროგნოზით, ბიძინა ივანიშვილი აქციის მშვიდობიანად დაშლას ეცდება და ამისთვის არც გიორგი კვირიკაშვილის ან სხვადასხვა მინისტრების გადაყენება, გაწირვაა გამორიცხული. გელბახიანის აზრით, ბიძინა ივანიშვილს არ ესმის როგორ უნდა განხორციელდეს რეფორმები, თორემ არც ამ ნაბიჯზე დაიხევდა უკან, აქედან გამომდინარე, არ არის გამორიცხული, ექსპრემიერმა ვადამდელ არჩევნებზეც განაცხადოს თანხმობა. 

კითხვაზე, აქვს თუ არა „ნაციონალურ მოძრაობას“ ხელისუფლებაში დაბრუნების შანსი, ვალერი გელბახიანი პასუხობს, რომ ეს ილუზია ფუჭია და თუკი საპროტესტო აქციებზე რეალური ლიდერი არ გამოჩნდება, პროტესტი დროებით შეწყდება, თუმცა, ზაფხულსა თუ შემოდგომაზე კვლავ ახალი ძალით განახლდება, რამაც შესაძლოა, სამოქალაქო დაპირისპირების სახეც კი მიიღოს. 

ვალერი გელბიახიანი ინტერვიუს დასასრულს ხაზს უსვამს, რომ გონიერი ხელისუფლების პირობებში და რეფორმების განხორციელების გზით, შესაძლოა, რევოლუციის ნაცვლად, ევოლუცია მივიღოთ, თუმცა, ამ ეტაპზე ეს ნაკლებად სავარაუდოა. მისი თქმით, ხელისუფლების წარმომადგენლები ჯერ ვერანაირ ნაბიჯს ვერ დგამენ, რადგან არ იციან ბიძინა ივანიშვილს რა პოზიცია აქვს. რესპონდენტის ვარაუდით, „ქართული ოცნება“ მომავალ არჩევნებს გააყალბებს, რაც ხელისუფლების თვითდამხობის პროცესს დააჩქარებს. 
რა ხდებოდა აქციის კულუარებში? (ალია) 
ავტ.: ნინო ლაბარტყავა 

„ალია“ მკითხველს სამი ივნისის აქციიდან რეპორტაჟს სთავაზობს. მასალაში ნათქვამია, რომ აქციაზე დაახლოებით ათასამდე ადამიანი იყო შეკრებილი, რომელთა ნაწილიც აცხადებდა ზაზა სარალიძის მხარდასაჭერად მოვედით და თვითონ რატომ არ არის ადგილზეო, ასეთ კითხვებს კი შეკრებილთა ნაწილის აგრესიული პასუხები მოსდევდა და დაახლოებით ათამდე ადამიანი „სუს-ის“ აგენტადაც კი მონათლეს. 

ჟურნალისტი დაპირისპირებაზე წერს, რომელიც სვანეთიდან ჩამოსულ ყოფილ პატიმარსა და ხუთნომრიან მაისურში გამოწყობილ ქალს შორის მოხდა. სვანეთიდან ჩამოსული კაცი ამბობდა, რომ პოლიტპატიმარი იყო და სააკაშვილის რეჟიმის დროს 7 წელი იჯდა ციხეში, შესაბამისად, მისთვის ნაკლებად დამაჯერებელია, რომ ბოკერია, გვარამია თუ სხვები რუსთაველის გამზირზე ზაზა სარალიძის მხარდასაჭერად მივიდნენ. საპასუხოდ, ქალმა უთხრა, რომ თუ რამით უკმაყოფილო იყო, შეეძლო ბიძინასთან წასულიყო. სტატიის თანახმად, სიტყვიერი დაპირისპირების შემდეგ, სვანმა მამაკაცმა ტერიტორია შეურაცხყოფილმა დატოვა და რომ არ წასულიყო, შესაძლოა, მას ფიზიკურადაც შეხებოდნენ. 
მასალაში კიდევ ერთი ინცინდენტია მოთხრობილი, აქციაზე მოსულმა ერთმა ქალბატონმა „ნაციონალებს“ მკვლელები უწოდა და სიტყვით გამოსვლა მოითხოვა, თუმცა, მას უთხრეს, ტრიბუნასთან მხოლოდ პოლიტიკოსები დგებიანო, რასაც ქალის აღშფოთება მოჰყვა. დაპირისპირებაში მეგი გოცირიძეც ჩაერთო, რომელმაც ქალს შეაფურთხა, „ნაციონალური მოძრაობის“ სხვა წევრებმა კი მას სუს-ის აგენტი უწოდეს. 

სტატიაში ნათქვამია, რომ გზის გადაკეტვის საჭიროება არ იყო, თუმცა, აქციის მონაწილეებმა ეს ნაბიჯი მაინც გადადგეს იმ მოტივით, თითქოს ადგილი არ ჰყოფნიდათ. 

ჟურნალისტი აქციაზე მისულ მურმან დუმბაძესაც ესაუბრა. მისი თქმით, სწორედ ბიძინა ივანიშვილისა და მურუსიძის სისტემის აღზევების დამსახურებაა ის, რომ მას დღეს აქციაზე დგომა „ნაციონალური მოძრაობის“ წევრებთან ერთად უწევს. მურმან დუმბაძემ სამომავლოდ არც გაერთიანებულ ოპოზიციასთან, მათ შორის „ნაციონალურ მოძრაობასთან“ თანამშრომლობა გამორიცხა. 

რა შუაშია ნაცი, როცა ქოცი ვერ მუშაობს? რა შუაშია ნაცი, თუ ქოცი მკვლელს ვერ იჭერს? რა შუაშია ნაცი, თუ ქოცი მკვლელს ხელს აფარებს? - კუპრავა რომ მოვკლა და ჩავქოლო, სოზარ სუბარის ნათესავი აღარ იქნება სუბელიანი? კუპრავა რომ აღარ იყოს, სუბელიანის აღარ შეგეშინდებათ? (ალია) 

ავტ.: თამო კეშელავა 

ჟურნალისტი წერს, რომ  კოჰაბიტაცია ზონდერებთან და დამნაშავეებთან ციხის კადრების გაჩენისას დაიწყო, რადგან არსებობდნენ ადამიანები, რომლებსაც ეს კადრები თვეების განმავლობაში შენახული ჰქონდათ და მათთვის ხელსაყრელ დროს ეძებდნენ გასავრცელებლად. 

სტატიის ავტორის აზრით, თუკი ხელისუფლება თანხმდება დამნაშავეების დაუსჯელად სიარულს, შემდეგ აქციაზე მისულ ადამიანებს არ უნდა უსაყვედუროს, რომ ის ზონდერების გვერდით დგას ან ქუჩაში შეხვედრისას გამარჯობას ეუბნება. 

თამო კეშელავა ყურადღებას ვაკის პარკში ჩატარებულ კონტრაქციაზეც ამახვილებს, სადაც მისი თქმით, კუპრავას რანგის „ქოცები“ იყვნენ შეკრებილები. ჟურნალისტი ხაზს უსვამს, რომ პრემიერი და პარლამენტის თავმჯდომარე ამ აქციაზეც კი არ მისულან, სადაც იცოდნენ, ბოთლებს არავინ ესროდათ და გულწრფელად შეეძლებოდათ წუხილის გამოხატვა. 

გამოცემა წერს, რომ ხორავას საქმის ობიექტურად გამოძიებას ვერც საპარლამენტო კომისია უზრუნველყოფს, რადგან პარლამენტის თავმჯდომარეს უკვე აქვს საკითხზე წინასწარჩამოყალიბებული პოზიცია. 

სტატიის დასასრულს ნათქვამია, რომ ხელისუფლებას 6 თვე ჰქონდა საქმის გამოსაძიებლად, მაგრამ არაფერი გააკეთა, ახლა კი საზოგადოებას საყვედურობს, კუპრავას გვერდით რატომ დგახართო. ჟურნალისტი მიიჩნევს, რომ არც ხელისუფლების გადადგომაა ახლა გამოსავალი, რადგან ეს „ქართული ოცნებისთვის“ ერთგვარი შვებაც კი იქნება, მისი გაფუჭებული საქმე კი მომდევნო გუნდს უნდა მოეთხოვოს, რაც გაუმართლებელია. – „აწმინდეთ 6 თვის თქვენივე ჩასვრილი, დადეთ სამართალი და გადადექით!“, - წერს თამო კეშელავა. 

„ხოდა გადით, გადით არამკვლელები, პატიოსნები გადით, მართლები გადით, გადით და დადექით, ისე მჭიდროდ დადექით, რომ აღარ დარჩეს ქოცისა და ნაცის ადგილი“ (ალია) 

ავტ.: თამო კეშელავა 

სტატიის ავტორი წერს, რომ ზაზა სარალიძის გაკრიტიკება მხოლოდ იმის გამო, სამართალს „ნაციონალებთან“ ერთად ეძებსო, გაუმართლებელია. მისი თქმით, როცა პარლამენტის თავმჯდომარე 6 თვის განმავლობაში არ ინტერესდება შვილმოკლული მამის ბედით და შემდეგ სხვებს მიმართავს, მიწაზე დაეშვით და გაარკვიეთ რა ხდებაო, თავად არის რეალობას მოწყვეტილი. 

„ნამეტანი ბევრს ტრაბახობს კუპრავა, მარა შეერგოს, იმიტომ, რომ როცა მე აქ ვაკაკუნებდი კლავიატურაზე, ის მაშინაც, ექვსი თვის წინაც სარალიძის გვერდით იდგა, როცა რეკორდულად სამარცხვინო რაოდენობა იდგა ხალხის აქციაზე, მაშინაც არ გაქცეულა, ხოდა იტრაბახოს, იბაქიბუქოს, იმეთაუროს... მეტის ღირსნი ვართ“, - წერს სტატიის ავტორი და დასძენს, რომ ყველა პატიოსანი ადამიანი უნდა დადგეს ახლა დავით სარალიძის გვერდით, რათა დამნაშავეების, ნაცებისა თუ ქოცების ადგილი აღარ დარჩეს და ეს თემა პოლიტიკური სპეკულაციების საგანი აღარ იყოს. 
„ნაცებისა“ და „ოცნების“ დროს მოკლული ახალგაზრდების დღემდე გამოუძიებელი შემზარავი საქმეები!!!  (ალია) 

„ალია“ მკითხველს რუსთაველის გამზირზე, აქციის დროს შვილმკვდარი მშობლების მიერ მოყოლილ ისტორიებს აცნობს. სტატიაში ჩამოთვლილია წინა და მოქმედი ხელისუფლების დროს ჩადენილი მკვლელობები, რომელთა გამოძიებაც ჯერ კიდევ არ დასრულებულა.  გარდაცვლილთა მშობლები სამართლიანობის აღდგენასა და საქმეების ობიექტურად გამოძიებას ითხოვენ. 

როგორ ჩაიგდეს ხელში უდიდესი ქონება ანზორ ჩუბინიძემ და დავით ქევხიშვილმა? ქევხიშვილი კი გადადგა, მაგრამ ყვარლის მუნიციპალიტეტის საკრებულოს თავმჯდომარედ დარჩება - ამ ფაქტების გამო კი პასუხი უნდა მოეთხოვოს! (ალია) 

ავტ.: ანი დვალიშვილი 
„ალია“ ძიუდოს ფედერაციაში არსებულ დაპირისპირებაზე წერს. ერთ-ერთი ძიუდოისტი გამოცემას უყვება, რომ ქევხიშვილის მხარდამჭერები თავდაპირველად მხოლოდ სიტყვიერად იმუქრებოდნენ, შემდეგ კი ახმეტის სპორტსკოლის დირექტორი მამუკა აბრამიშვილი ქისტებს სასტიკად აცემინეს, რადგან ის სოლიდარობას ძიუდოისტებს უცხადებდა. 

კონფიდენციალური წყაროს ცნობით, ამ ინცინდენტის შემდეგ დავით ქევხიშვილმა პანკისელი ქისტები თბილისში ჩამოიყვანა. მათ ძიუდოისტებს შეხვედრა დაუთქვეს რა დროსაც დაპირისპირება მოხდა და სპორტსმენი წელაური დაჭრეს. რესპონდენტი დარწმუნებულია, რომ წელაური დამნაშავის ვინაობას არ გააჟღერებს, პოლიცია კი ლომერ ჟორჟოლიანს, რომლის იარაღითაც წელაური დაჭრეს, ციხიდან მალე გამოუშვებს, რადგან ჟორჟოლიანი დეპუტატ თამაზ ნავერიანის დის შვილია, ამას გარდა მას დავით ქევხიშვილი და ანზორ ჩუბინიძეც მფარველობენ. 

სტატიაში ნათქვამია, რომ ამ ეტაპზე საქართველოს ძიუდოს ეროვნული ნაკრები აღარ ჰყავს, რადგან ყველა სპორტსმენი გაფიცულია, თუმცა, საპარლამენტო უმრავლესობის წევრები და მიხეილ გიორგაძეც კვლავ დავით ქევხიშვილის დაცვას ცდილობენ, რადგან ისინი ანზორ ჩუბინიძემ „მიაკაჩავა“. 

ანზორ ჩუბინიძის მხირდან დავით ქევხიშვილის მფარველობას „ალია“ საერთო ბიზნესინტერესს უკავშირებს. საჯარო რეესტრის ინფორმაციით ირკვევა, რომ ჩუბინიძესა და ქევხიშვილს სოფელ გავაზში მიწის სავარგულები აქვთ, თუმცა, ყვარლის საკრებულოს თავმჯდომარე დავით ქევხიშვილს დეკლარაციაში ანზორ ჩუბინიძე ნახსენები არ ჰყავს, რაც დანაშაულია. 
სტატიაში ასევე ნათქვამია, რომ ანზორ ჩუბინიძესა და დავით ქევხიშვილს ერთად რამდენიმე სხვა ბიზნესიც აქვთ, თუმცა, დეკლარაციაში 100%-იან მეწილედ ქევხიშვილი სახელდება. საკრებულოს ერთ-ერთი თანამშრომელი ამბობს, რომ ჩუბინიძე და ქევხიშვილი მხოლოდ ქინძმარაულის გაყიდვით ასეულ ათასობით ლარს შოულობენ და ნებისმიერ ქარხანას თავად სთავაზობენ პროდუქტის ჩასაბარებელ ფასს, შეკამათებას კი ვერავინ ბედავს, რადგან ჩუბინიძე ბიძინა ივანიშვილის დაცვის ყოფილი უფროსია.

ჟურნალისტი მიიჩნევს, რომ ამ სტატიაში მოყვანილი ინფორმაციით, შესაბამისი ორგანოები უნდა დაინტერესდნენ, რადგან მართალია დავით ქევხიშვილი ძიუდოს ფედერაციის პრეზიდენტობიდან გადადგა, თუმცა, ის ყვარლის საკრებულოს თავმჯდომარის პოსტს კვლავ ინარჩუნებს. 

ხობში მომხდარი საზარელი მკვლელობის ვერსიები... (ალია) 

ავტ.: ლაურა აბრამია 

გამოცემა მკითხველს 30 მაისს, სოფელ პირველ მაისში მომხდარი საზარელი მკვლელობის დეტალებს აცნობს. გამოძიების ცნობით, საზარელი მკვლელობა ფარცვანიების ოჯახში მოხდა, ოჯახის დიასახლისი ეზოში, მაღაზიაში გავიდა, უკან დაბრუნებულს კი ვაჟი გოგიტა ფარცვანია, მისი მეგობარი დავით ბუკია და ხელოსანი ენუქ კონჯარია მოკლული დახვდა. 

სოფლის მცხოვრებლები ამბობენ, რომ ხმაური და კამათი არ ყოფილა, შესაბამისად, რთული სათქმელია ვინ მოკლა აღნიშნული სამი ადამიანი. ერთ-ერთი ვერსიით, გოგიტა ფარცვანიამ, რომელიც ყოფილი პოლიციელია, ჯერ დავით ბუკია და ენუქ კონჯარია მოკლა, შემდეგ კი თავი მოიკლა. თუმცა, მეზობლებსა და ოჯახის ახლობლებს ამის არ სჯერათ, რადგან მათ უთანხმოება არ ჰქონიათ. 

„ალიას“ ერთ-ერთი რესპონდენტი ამბობს, რომ გოგიტა ფარცვანია ენუქ კონჯარიას მეუღლესთან დადიოდა და მკვლელობის მიზეზიც ამ საკითხზე შელაპარაკება გახდა, თუმცა, ამ შემთხვევაში გაუგებარია რატომ მოკლავდა ფარცვანია უახლოეს მეგობარსაც. 

„ექიმმა ვადიმ ხატიაშვილმა დედა მომიკლა და სანამ მომიკლავდა - აწამა!!!“ (ალია) 

ავტ.: თამო კეშელავა 

53 წლის კარინა ხარატოვის ოჯახი ექიმ ვადიმ ხატიაშვილსა და ანესთეზიოლოგ ქეთი გოგოძეს პაციენტის გარდაცვალებაში ადანაშაულებენ. როგორც გარდაცვლილის შვილი ამბობს, პაციენტს ლაპაროსკოპიული ოპერაციის ტრაქეა დაუზიანეს, რის შემდეგაც ნეკროზი განვითარდა, ახლობლებს კი მომხდარს უმალავდნენ და ეუბნებოდნენ ვითარება წამალზე ალერგიის გამო გართულდაო. 

სტატიის დასასრულს, ჟურნალისტი წერს, რომ მედიის წარმომადგენლებს, შესაძლოა, სამედიცინო დარღვევების გაშუქება აეკრძალოთ. ამ ინიციატივით პარლამენტს მედიცინის მუშაკთა ერთმა ნაწილმა მიმართა. საკანონმდებლო პაკეტის წარდგენისას მათ განაცხადეს, რომ პაციენტების ოჯახის წევრები ხშირად ცრუ ინფორმაციას ავრცელებენ და სამედიცინო პერსონალის რეპუტაციას აზიანებენ. სტატიის ავტორი მიიჩნევს, რომ ექიმებმა ასეთი ინიციატივების დამუშავების ნაცვლად კვლავიფიკაციის ამაღლებაზე უნდა იზრუნონ და მათ ადამიანების მკვლელობა ხახვივით არ უნდა შერჩეთ. 
„ევექსში“ ექიმებმა ერთადერთი შვილი მომიკლეს!“ (ალია) 
ავტ.: თამო კეშელავა 

42 წლის ბაჩანა მოლოდინაშვილის დედა, მზია ბალავაძე „ალიასთან“ საუბრისას ამბობს, რომ მისი შვილი „ევექსის“ ექიმის, მედეა აბჟანდაძის არასწორი მკურნალობის გამო გარდაიცვალა. პაციენტის დედა ექიმის პასუხისმგებლობის დაყენებას ითხოვს. 
პრაიმტაიმი

ხორავას ქუჩის ტრაგედიიდან  რუსთაველის ქუჩის პოლიტიკამდე / გავა თუ არა პროცესები კონსტიტუციის ფარგლებიდან (პრაიმტაიმი)

სტატიის ავტორი წერს, რომ ხორავას ქუჩის ტრაგედიამ საქართველოში მენტალური რევოლუცია უკვე მოახდინა, რადგან ცხადია, რომ ძველებურად, საქმეების თაროებზე შემოდების, დამნაშავისთვის ხელის დაფარების ან მტკიცებულებების მოსპობის პრაქტიკა უნდა დასრულდეს.  
იურისტი ლევან ალაფ​იშვილის თქმით, ხორავას ქუჩის ტრაგედიამ მართლაც შვა ახალი თაობა, რომელიც უკვე დაფიქსირდა და მალე პოლიტიკაშიც გამოჩნდება. მისივე შეფასებით, დასანანია, რომ „ნაციონალურმა მოძრაობამ“, რომელიც ადრე თანამედროვე პოლიტიკისა და პოლიტიკური მოდის შემქმნელი და ტონის მიმცემი იყო, ახლა საბოლოოდ განიცადა კრახი, აჩვენა, რომ ის არა მხოლოდ დროს ჩამორჩა, არამედ დესტრუქციული ძალა გახდა და ორიენტაცია ხელისუფლების დამხობისკენ აიღო.
ალაფიშვილი მიიჩნევს, რომ „ნაციონალური მოძრაობა“ უკვე წარსულია და მასზე საუბარი უხერხულიც კია. თუმცა, ამბობს, რომ თეორიულად, მხოლოდ სამოქალაქო დაპირისპირების გზით შეიძლება ხელისუფლების გადაყენება.

სტატიის ავტორი დასძენს, რომ ზაზა სარალიძე მხოლოდ სამართალს ეძებს და დამნაშავის დასჯა სურს, რადიკალებს კი სარალიძის ტრაგედია დაავიწყდათ და საკუთარ პოლიტიკურ გეგმებზე გადაერთვნენ.

საქართველოს ოკუპირებული ტერიტორიები ეუთოს არცერთ ქვეყანას არ უღიარებია (პრაიმტაიმი)

ავტ. ქეთი ხატიაშვილი

სტატიაში ნათქვამია, რომ ბაშარ ასადმა რამდენიმე დღის წინ რუსეთის მიერ ოკუპირებული ქართული ტერიტორიების დამოუკიდებლობა აღიარა, ცხინვალის ე.წ. საგარეო საქმეთა სამინისტროს პირველმა პირმა კი ამ აქტს უმნიშვნელოვანესი მოვლენა უწოდა და ასადისთვის მადლობებიც არ დაიშურა. 
ისტორიკოსი დავით გამცემლიძის შეფასებით, ასადმა თავად შექმნა მომაკვდინებელი პრეცედენტი, რომელიც მისი ამორფული სახელმწიფოს საბოლოო გაქრობის წინაპირობა შეიძლება გახდეს. მისივე განმარტებით, საინტერესოა, რომ საქართველოს ოკუპირებული ტერიტორიები ეუთოს არცერთ ქვეყანას აღიარებული არ აქვს. გამცემლიძის შეფასებით, ეს, გაეროსგან განსხვავებით, პრესტიჟული ორგანიზაციაა და მსოფლიოს ბედს სწორედ ისინი წყვეტენ.

ექსპერტი თორნიკე შარაშენიძის შეფასებით, ქართული დიპლომატია არ უნდა მოდუნდეს. მისივე თქმით, ქართულ დიპლომატიას მრავალი კოზირი უჭირ​ავს ხელში ოკუპირებულ რეგიონებთან მიმართებაში, მათ შორის, ეუთო-ს სამიტის რეზოლუცია აფხაზეთში ქართველთა წინააღმდეგ ეთნიკური წმენდის შესახებ და ვაშინგტონის მხრიდან აფხაზეთსა და, ე.წ. სამხრეთ ოსეთში რუსული ოკუპაციის აღიარება. 

მემანქანეები უვადო გაფიცვითა და შიმშილობით იმუქრებიან (პრაიმტაიმი)

ავტ. ეკა პატარაია

სტატიის თანახმად, მეტროს მემანქანეები გაფიცვით და მეტროს პარალიზებით იმუქრებიან. თბილისის მერი კახა კალაძე კი ამბობს, რომ ამ ეტაპზე, არც კომპანიას და არც დედაქალაქის მერიას არ აქვს არავითარი შესაძლებლობა, რომ ხელფასები, რომელიც 1400-დან 2000 ლარამდე მერყეობს, 45%ით გაზარდონ. ის ასევე აცხადებს, რომ მემანქანეების მოთხოვნას გაასაჩივრებენ და სასამართლოს გადაწყვეტილების დაუმორჩილებლობის შემთხვევაში, მერია კანონის ფარგლებში იმოქმედებს.

თბილისის დამოუკიდებელი პროფესიული კავშირის „ერთობა 2013“-ის თავმჯდომარე აჩი ლაბაძე განმარტავს, რომ დავა თბილისის სატრანსპორტო კომპანიასთან 2016 წელს წარმოიშვა. მათ 3 მოთხოვნა ჰქონდათ, საიდანაც ორი დაკმაყოფილდა და ღიად დარჩა მხოლოდ ხელფასის ზრდის საკითხი, რაზეც კომპანიამ აიღო კომისიის შექმნის ვალდებულება,  თუმცა, ის ამ დრომდე არ შესრულებულა. 

სტატიის ავტორი წერს, რომ 3 მაისისთვის დაგეგმილი მეტროს მემანქანეების გაფიცვა თბილისის საქალაქო სასამართლომ 30 დღით გადაავადა, დათქმული ვადის გასვლის შემდეგ კი მემანქანეებმა გაფიცვის შესახებ საუბ​არი ისევ განაახლეს.

მგზავრობის საფასურის გადახდის სისტემა იცვლება (პრაიმტაიმი)

ავტ. ეკა პატარაია

სტატიის თანახმად, თბილისის მერიამ სატრანსპორტო სექტორში შესაძლო ცვლილებების განხორციელების შესახებ, მიკროავტობუსების, ავტობუსებისა და მეტროსთვის ერთიანი საბარათე სისტემის შემოღება დააანონსა. რაც შეეხება ტარიფების ზრდას, თბილისის მერიის ტრანსპორტის საქალაქო სამსახურის PR-მენეჯერმა მირიან ლებანიძემ სატელეფონო საუბარში აღნიშნა, რომ მერია საზოგადოებრივი ტრანსპორტის გაძვირების საკითხს არ განიხილავს და არც გეგმავს.

ტრანსპორტის პლატფორმის საკითხებზე მომუშავე არასამთავრობო ორგანიზაცია „ჰაბ ჯორჯიას“ აღმასრულებელი დირექტორი ვასილ ურუშაძე იხსენებს, რომ ძალიან ხშირად მიიღება ისეთი გადაწყვეტილებები, რომლებიც შეიძლება, ერთი მხრივ, პრობლემას აგვარებდეს, მაგრამ მეორე მხრივ სხვა პრობლემას უწევდეს პროვოცირებას. მისივე თქმით, გაერთიანებულ საბარათო სისტემაზე გადასვლასთან დაკავშირებით კვლევებზე დაფუძნებული, ფართო საზოგადოებრივი ჩართულობით შემუშავებული რაიმე ანალიზით გაჯერებული, ექსპერტების მონაწილეობით საკითხზე მსჯელობა არ შემდგარა. 

რაც შეეხება ტარიფებს, ურუშაძის განმარტებით, ყველა ის მომსახურება, რაც ეხება საზოგადოებრივ ტრანსპორტს, ქვეყანაში გაძვირდა, შესაბამისად, ფასების კლებაზე საუბარი ალოგიკური იქნება. 

„ხრუშჩოვკების“ ჩანაცვლება დაიწყო (პრაიმტაიმი)

ავტ. ეკა პატარაია

სტატიის თანახმად, თბილისში ე.წ. „ხრუშჩოვკების“ „ალაგების“ და მათი ახალი საცხოვრებელი კორპუსებით ჩანაცვლების პროცესი იწყება. დედაქალაქის მერია აღნიშნულ პროექტს ვარკეთილის მესამე მასივში მდებარე ოთხი მწვავედ ავარიული ე.წ. „ხრუშჩოვკის“ ტიპის კორპუსებით იწყებს.
თბილისის საკრებულოს სამგორის რაიონის მაჟორიტარი დეპუტატი გიორგი დოხტურიშვილი გამოცემას პროექტის შესახებ ესაუბრება. ის განმარტავს, თუ როგორ მოხდება მოსახლეობის გაყვანის, მათი საცხოვრებელი ფართით დაკმაყოფილების და სხვა იურიდიული საკითხების მოგვარება. 
მუქარის წერილი, რომელიც ინგა გრიგოლიას გაუგზავნეს / ვინ არის და რისთვის იხდიდა სასჯელს ნოდარ ნაზღაიძე?  / „ყველაფერი გავარკვიე და ახლა დადგა დრო, რომ სახლი დამიბრუნო. არადა შევტეხავ და შევალ. სადაც გინდა, იქ იჩივლე“ (პრაიმტაიმი)

ავტ. მირიან ბოქოლიშვილი

„პრაიმტაიმისთვის“ ცნობილი გახდა მუქარის შემცველი იმ წერილის შინაარსი, რომელიც ნოდარ ნაზღაიძემ ჟურნალისტ ინგა გრიგოლიას სამსახურში დაუტოვა და რომლის საფუძველზეც მოხდა მისი დაკავება.
ნაზღაიძე გრიგოლიას საცხოვრებელი სახლის კარის შენგრევით ემუქრებოდა. წერილში  ნაზღაიძე საკუთარ თავს ინგა გრიგოლიას არარსებული შვილის, ვინმე „თამარის“ მამად ასახელებს, საცხოვრებელი სახლის წართმევაში ადანაშაულებს და მოითხოვს, მისცეს საშუალება, შევიდეს საკუთარ ბინაში. 
ჟურნალისტი კი აცხადებს, რომ მას შემდეგ, რაც პოლიციას მიმართა დახმარებისთვის, პროკურატურის მოთხოვნით ის დაიბარეს ფსიქოლოგიური შემოწმების გასავლელად, რის შემდეგაც, დაასკვნეს, რომ გრიგოლიას ხშრად აქვს ილუზორულ სამყაროში გადასვლის მცდელობები. ჟურნალისტი სამართალდამცველებს დამატებითი სტრესული გარემოს შექმნაში ადანაშაულებს. 

საქმეზე მიმდინარეობს გამოძიება. ნაზღაიძე ამ დრომდე წინასწარი დაკავების იზოლატორში რჩება. 

ასავალ-დასავალი

გია ხუხაშვილი: კვირიკაშვილმა გახარიას ილეთის გამეორება სცადა, მაგრამ დარცხვენილი დარჩა!  („ასავალ-დასავალი“)

ავტ. გიორგი გიგაური 

გია ხუხაშვილი: „ - ქართული ოცნების ხელისუფლებამ თითქმის უცვლელად გადაიღო სააკაშვილის მახინჯი სისტემა... ყველაზე ხმამაღლა ისინი გაჰყვირიან, სისტემა უნდა დაინგრესო, ვინც თვითონ იყო სააკაშვილის რეჟიმის დროს ამ მახინჯი სისტემის შემოქმედი... კვირიკაშვილი იმიტომ კი არ უნდა წავიდეს, რომ ამას ზაზა სარალიძე და მისი მომხრეები ითხოვენ, არამედ იმიტომ, რომ ეს ქვეყნისათვის, ამ სისტემური კრიზისის დაძლევისათვის არის საჭირო... მითუმეტეს, რომ კვირიკაშვილი, როგორც ლიდერი, საბოლოოდ მაშინ დამთავრდა, როდესაც რუსთაველის გამზირზე მიტინგზე მივიდა და მას ბოთლები დააყარეს თავზე! ამის შემდეგ თვითონ უნდა გადამდგარიყო... ჩემი აზრით, კვირიკაშვილი მიტინგზე „ლომკების რევოლუციაზე“ მისულ გიორგი გახარიაზე ეჭვიანობამ მიიყვანა, ანუ თხა თხაზე ნაკლები მგელმა შეჭამოსო... არც იმას გამოვრიცხავ, რომ მას ძალიანაც სურს წასვლა, მაგრამ რაღაც ინტერესთა ჯგუფის მძევალია და ვერ მიდის!... არც იმას გამოვრიცხავ, რომ კვირიკაშვილს ეშინია, ვაითუ ხელისუფლებიდან წასვლის შემდეგ ჩემი საქმიანობის რევიზია დაიწყოსო... ზვიად კუპრავასკენ ხელს რა ნამუსით იშვერენ ქართული ოცნების მამები როცა აგერ, გიგა ბოკერიასთან თანამშრომლობენ... ბიძინა ივანიშვილი ერთადერთი ლიდერია, ვისაც შეუძლია ამ ყველაფრისგან დიდი პოზიტივი მიიღოს! მას ეძლევა უნიკალური შანსი, რომ რადიკალური ცვლილებები მოახდინოს ქვეყნის კრიზისიდან გამოსაყვანად! ანუ ბიძინას შეუძლია დაუბრუნდეს იმ იდეალებს, რის გამოც ხალხმა 2012 წელს ქართული ოცნება ხელისუფლებაში მოიყვანა“.

კახა კუკავა: წულუკიანიც და შოთაძეც კრიმინალები არიან და ციხეში უნდა წავიდნენ! („ასავალ-დასავალი“)

ავტ. ნატო ფოცხიშვილი 

კახა კუკავა: „ - ქართული ოცნების ხელისუფლებამ ახალი გირგვლიანი მიიღო... ჩხუბის ერთ-ერთი მონაწილის მამა [მირზა სუბელიანი] იძიებდა თავისი შვილის საქმეს, ეს ფაქტი ხომ მთავარმა პროკურატურამ იმავე დღეს იცოდა? ამის მკადრებელი ადამიანი შეიძლება ქუჩაში არხეინად დადიოდეს?.. აქციაზე კვირიკაშვილის მისვლა სამარცხვინო იყო და სწორად მოიქცა ხალხი, ბოთლები რომ ესროლა... თუ გვინდა, რომ არსებულ კრიზისს თავი დავაღწიოთ და არ დადგეს მთლიანად მთავრობის პასუხისმგებლობის საკითხი, ირაკლი შოთაძეს უნდა მიჰყვეს იუსტიციის მინისტრი და იუსტიციის საბჭოს სრული შემადგენლობა... ლევან მურუსიძე, მიხეილ ჩინჩალაძე, გიორგი მიქაუტაძე წინა ხელისუფლების დროს რიგით თანამდებობებს იკავებდნენ, დღეს პირველი პირები არიან... წულუკიანის სისტემა ბევრად უფრო უარესია, ვიდრე ადეიშვილის იყო... წულუკიანიც და შოთაძეც კრიმინალები არიან და ციხეში უნდა წავიდნენ... შოთაძე გახლდათ ის პიროვნება, რომელმაც პირადად მიუსაჯა გვიჩიანს უვადო პატიმრობა, იმ გვიჩიანს, რომელიც თურმე, უდანაშაულო ყოფილა... როდესაც ზარდიაშვილი გყავს პარლამენტში და მურუსიძე სასამართლოში, ზვიად კუპრავას ნაციონალობაზე, რომელიც პატრულის ეკიპაჟის რიგითი წევრი იყო, არ უნდა ლაპარაკობდე... დღეს ქოცებში ერთი კაცი მანახვეთ, ვინც ბიძინა ივანიშვილის წინააღმდეგ სიტყვას დაძრავს. ეს არის ყველაზე ამორალური გუნდი, ვიდრე საქართველოს ოდესმე ჰყოლია შევარდნაძის, სააკაშვილის ან თუნდაც საბჭოთა კავშირის პერიოდში! ხორავას ქუჩაზე მომხდარი მკვლელობა არ არის მხოლოდ სასამართლოსა და პროკურატურის ბრალი. ეს არის ივანიშვილის რეჟიმის პასუხისმგებლობა! ჩათვალეთ რომ დღეს საქართველოში 2006 წელია!.. თუ დაუყოვნებლივ არ ჩატარდება წესიერი რეფორმები, ხვალ და ზეგ, შესაძლოა, მოვლენები ფაშინიანის სცენარით განვითარდეს და ქუჩის რევოლუციამდე მივიდეს!“

მთვარისა ნავერიანი: არამზადა გვარამიამ საჯაროდ დედა მაგინა და მცემა! („ასავალ-დასავალი“)

ავტ. გიორგი გიგაური 

გაზეთ „ქვემო ქართლის“ ყოფილი რდაქტორი მთვარისა ნავერიანი  აცხადებს, რომ 31 მაისს პროკურატურასთან მოწყობილ აქციაზე იმყოფებიდა ზაზა სარალიძის მხარდასაჭერად. აქციაზე ნაციონალების დანახვისას ნავერიანმა აღშფოთება საჯაროდ გამოთქვა, რის გამოც ნიკა გვარამიამ მას ფიზიკური და სიტყვიერი შეურაცხყოფა მიაყენა. ნავერიანმა სხეულის დაჟეჟილობა მიიღო და  შეუძლოდ გახდა, რის გამოც სასწრაფო დახმარება გამოიძახეს. მან საჩივრით პოლიციას მიმართა. მთვარისა ნავერიანი მიმართავს ბიძინა ივანიშვილს, გიორგი კვირიკაშვილსა და გიორგი გახარიას, დაიცვან მისი ღირსება და დააკავონ ნიკა გვარამია. „თუ ამას სახელმწიფო არ გააკეთებს, პირადად ვაგებინებ პასუხს ნიკა გვარამიას“, - აცხადებს ნავერიანი. ის დარწმუნებულია, რომ გვარამიას ადგილი ციხეშია.

ხელისუფლებამ მერაბიშვილის საკნიდან გაყვანა უნდა აღიაროს და კოლექტიური ფარცხალაძის შანტაჟისაგან გათავისუფლდეს! („ასავალ-დასავალი“)

ავტ. ჯაბა ხუბუა 

პუბლიკაციის ავტორი არ გამორიცხავს, რომ მირზა სუბელიანი მართლაც ფლობს ვანო მერაბიშვილის მატროსოვის ციხიდან გაყვანის ამსხველ ვიდეოკადრებს. მერაბიშვილის სკანიდან გაყვანის ფაქტზე გამოძიება, რომლის მიხედვითაც გაყვანა არ დადასტურდა, სწორედ სასჯელაღსრულების სამინისტროს გენინსპექციამ ჩაატარა, რომელსაც სუბელიანი ხელმძღვანელობდა. თავის მხრივ, მერაბიშვილის საკნიდან გაყვანა და მისი შეხვედრა პროკურორ ოთარ ფარცხალაძესთან სტრასბურგის სასამართლომ დადასტურებულ ფაქტად მიიჩნია. შექმნილ ვითარებაში სჯობს ხელისუფლებამ აღიაროს გაყვანის ფაქტი, საკუთარი შეცდომები და პასუხისმგებლობა დააკისროს მირზა სუბელიანსაც და ოთარ ფარცხალაძესაც, რომელმაც „თავისი უნიჭობითა და უუნარობით ეს ხელისუფლება შარში გახვია“.

ვალერი კვარაცხელია: დახურული და ღია წერილი ბიძინა ივანიშვილს! („ასავალ-დასავალი“)

ავტ. ვალერი კვარაცხელია 

ბოლო პერიოდში საქართელოში განვითარებული მოვლენების გამო ვალერი კვარაცხელია ბიძინა ივანიშვილს ღია წერილით მიმართავს: „  - თუ ნაციონალური მოძრაობის დაუსჯელობის შესახებ გადაწყვეტილება პირადად თქვენ მიიღეთ, პირდაპირ უნდა გითხრათ, რომ საბედისწერო შეცდომა გაქვთ დაშვებული, ხოლო თუ ეს გადაწყვეტილება გარედან მოგახვიეს თავს, ამაში უზარმაზარი ვერაგობაა ჩადებული... სააკაშვილი და ძმანი მისნი არ თაკილობენ კრიმინალურ სამყაროსთან და სოციალური ფსკერის სხვა ბინადრებთან კავშირს, უარს არ ამბობენ შვილმოკლული მშობლების პირადი ტრაგედიის გამოყენებაზე თავიანთი ბინძური პოლიტიკური ზრახვებისათვის...  საქართველოში სახელმწიფო გადატრიალება დაწყებულია... 2012 წელს თქვენი ერთი შეცდომა დაუშვით, მოკავშირეებად ხალხის ნაცვლად პარტიები გაიხადეთ... ექვსი წელია, რაც ის პარტიები (უკლებლივ ყველა) თქვენი ავტორიტეტის განადგურებით არიან დაკავებულები... ხალხი ალბათ კიდევ ერთხელ გენდობათ თხუთმეტი წლის წინათ მათთვის გარედან თავს მოხვეულ ჭირს - სააკაშვილსა და ე.წ. ნაციონალურ მოძრაობას თუ მოაცილებთ!... ხალხს ნურც ნურაფერს შეჰპირდებით და ნურც ნურაფერს შეუსრულებთ გარდა სამართლიანობისა.“

გურამ გირგვლიანი: ზაზა სარალიძის გვერდით ვერ დავდგები! („ასავალ-დასავალი“)

ავტ.  დიტო ჩუბინიძე 

სანდრო გირგვლიანის მამა აცხადებს, რომ ზაზა სარალიძეს თანაუგრძნობს, მაგრამ მის მხარდამჭერ აქციაზე არ მივა, რადგან „მთელი სანაცეთი“ იქ არის. „ - სულ ზვიად კუპრავას სიფათი როგორ უნდა ჩანდეს ყველგან? ეგ კაცი სარალიძეს რა რჩევებსაც მისცემს და რასაც დაარიგებს, ხომ ხვდებით... ნაცებო, უკანასკნელი ნაძირალები და მკვლელები ხართ, ამ საცოდავი კაცის უბედურებით ფონს გასვლას რომ ცდილობთ... ეს მკვლელები მოიშორე, ჩემო ზაზა და ყველა შენთან მოვა... ლევან მურუსიძე რომ დანიშნეს იუსტიციის საბჭოს მდივნად, ეს ხელისუფლება ჩემთვის იმ დღეს დამთავრდა!“ - ამბობს გურამ გირგვლიანი!

გიორგი კერვალიშვილი: იქ, სადაც საქართველოს ნამდვილი დროშა ეზიზღებათ, მე არაფერი მესაქმება! („ასავალ-დასავალი“)

ავტ. ზაზა დავითაია 

ადამიანის უფლებათა ვეტერანი დამცველი გიორგი კერვალიშვილი აცხადებს, რომ ზაზა სარალიძის მხარდამჭერ აქციაზე მეგობრებთან ერთად სამფეროვანი ქართული დროშით მივიდა. აქციის ორგანიზატორებმა კი მას დროშის გატანა მოსთხოვეს სიტყვით გამოსვლის უფლების სანაცვლოდ და შემდეგ ხელიდანაც გამოგლიჯეს. კერვალიშვილის თქმით, ვითარებას რუსთაველზე ნაციონალები აკოტროლებენ, ნაციონალებს კი, ყოველივე ეროვნული ეზიზღებათ. კერვალიშვილის თქმით, ისინი „შვილმკვდარ მშობლებს შირმად  იყენებენ და სინამდვილეში ხელისუფლებაში თავიანთი ოდიოზური პარტიის დაბრუნებას ცდილობენ... სარალიძეც და სხვა შვილმკვდარი მშობლებიც ნაცებს ჰყავთ აყვანილი!“

ელიზბარ ჯაველიძე: ზაზა სარალიძემ ნაცებს მიჰყიდა სული!  („ასავალ-დასავალი“)

ავტ. გიორგი გიგაური 

ელიზბარ ჯაველიძე: „ - საქართველოში უკვე ბავშვიც კი ხვდება, რომ ზაზა სარალიძე ნაცზონდერი ზვიად კუპრავას დაკრულზე ცეკვავს!... რატომ არ სჯიან ნაცებს? რატომ არ ამოშანთავენ ერთხელ და სამუდამოდ სააკაშვილის სექტას?... ბატონო ბიძინა, გამოასწორეთ შეცდომა და გადაარჩინეთ საქართველო: ეს ქვეწარმავლები თავის დროზე რომ გაგვესრისა, დღეს ასე აღარ დაგესლავდნენ ქვეყანას!“  

ირაკლი გურჩიანი: ფრთხილად იყვნენ - ზაზა სარალიძე ოცნების ირინა ენუქიძე არ გახდეს და მათი ხელისუფლება არ გადაიყოლოს! („ასავალ-დასავალი“)

ავტ. მეგი საჯაია 

ბიზნესმენი ირაკლი გურჩიანი აცხადებს, რომ ყველამ იცის, ვინ მოკლა ზაზა სარალიძის შვილი და ვინ აფარებს ხელს მკვლელებს. სარალიძის მხარდამჭერ აქციაზე ბევრი „სისხლიანი და ამორალური სახე“ მიდის, სწორედ  ამის გამო თავად გურჩიანი აქციაზე ვერ მივა. გურჩიანი ზაზა სარალიძეს მიმართავს: „ - შენს გვერდით მიგულე, მაგრამ იმ ხალხთან, ვინც 300 ახალგაზრდა მოგვიკლა, ვერ დავდგები... იმდენად დაძაბული სიტუაციაა ქვეყანაში, რომ შეცდომები, რომლებიც ოცნების ხელისუფლების მხრიდან იქნება დაშვებული, საბედისწერო შეიძლება აღმოჩნდეს... ვის მოუხადა გახარიამ ბოდიში? ნარკომანებს? ბარიგებს? პედერასტებს? სირცხვილია, ხალხო! ჩვენ ხომ ყველამ ვიცით, რომ იმ კლუბებში მართლა იყიდებოდა წამალი. ეს ფაქტი შსს-მ უკვე ოფიციალურად დაადასტურა... ვიცი, რომ დადგება დრო, როცა პარლამენტი გაიყოფა და უმრავლესობა ბიძინა ივანიშვილის წინააღმდეგ წავა. მთელ პარლამენტში მხოლოდ 30 პროცენტი თუ იქნება პატრიორტი, სამშობლოს ბედზე გულშემატკივარი და ლგბტ პროპაგანდის მოწინააღმდეგე“.
ვახტანგ მაისაია: როლანდ ახალაია, სანდრა რულოვსი და გიული ალასანია მკვლელები არიან! („ასავალ-დასავალი“)

ავტ. დიტო ჩუბინიძე 

მაისაია აცხადებს, რომ „ზაზა სარალიძე იქცა იმ სისხლიანი და უაღრესად საშიში კრიმინალური ძალის მძევლად, რომელსაც ქვეყანაში გადატრიალების მოწყობა სურს... პროკურატურამ გვიჩვენა საშინელი არაპროფესიონალიზმი და ადამიანი მასხარად აიგდო! ირაკლი შოთაძესთან ერთად თეა წულუკიანმაც უნდა გაიზიაროს პასუხისმგებლობა მომხდარზე! და კიდევ: სანდრა რულოვსი და გიული ალასანია რომ აქციაზე მივლენ, იქ უკვე დამთავრებულია ყველაფერი... აშკარად გამოჩნდა, რომ ნაცების გაყოფა არის ბლეფი და ისინი კვლავ ერთად არიან, ხოლო მათ რიგებში უკვე აშკარად ვხედავთ ხათუნა სამნიძისა და თამარ კორძაიას ტიპის ნაძირალებს... ბოდიშს ვუხდი ჩემს ხალხს, რომ ამ მანქურთი თამარ კორძაიას გვერდით ვიდექი და ნაძალადევში მისი გადეპუტატებისთვის ვიბრძოდი.“

ბადრი ნაჭყებია: საქართველოში ბოლო დროს განვითარებული პროცესების უკან ვეებერთელა ნარკომაფიის ინტერესები დგას! („ასავალ-დასავალი“)

ავტ. ნატო ფოცხიშვილი 

ექსპერტი ბადრი ნაჭყებია აცხადებს, რომ ნარკოლიბერალიზაცია ძალზე საშიში ტენდენციაა იმ ფონზე, როდესაც უზარმაზარი საერთაშორისო ნარკომაფიები მოქმედებს პოსტსაბჭოთა სივრცეში. სარისკოა ლგბტ პროპაგანდაც. ლგბტ-ების პარალელურად აუცილებლად გამოჩნდებიან რადიკალური ჯგუფები, რასაც საზოგადოებაში სერიოზული უკურეაქცია მოჰყვება. ნაჭყებიას აზრით, ღამის ეკონომიკის განვითარება ძალზე საშიშია. მკვიდრდება ტერმინი „კლუბური ნარკოტიკი“ და არ არის გამორიცხული ნარკობარონები საქართველოდან მილიონობით დოლარს იღებდნენ კლუბების მეშვეობით. საქართველოში ძირითადად იმ ქვეყნებიდან ხდება მიგრირება, სადაც მკაცრი ნარკოპოლიტიკაა - ირანიდან და არაბული ქვეყნებიდან. ეს კი ქვეყნის უსაფრთხოებასაც უქმნის საფრთხეს. „ - ქართველებსა და არაქართველებს ეთნიკურად არ ვყოფ, მაგრამ ბალანსი უნდა შევინარჩუნოთ, თუ არ გვინდა გავნადგურდეთ... დღეს საქართველოში დაუსაქმებელ მიგრანტთა ბევრი მოხეტიალე ჯგუფია, რომელიც კლუბებსა და ბარებში მხოლოდ დროის გატარებაზე ფიქრობს. ადრე თუ გვიან ისინი თვითგანათლკებას დაიწყებენ და შეიძლება დახურული მეჩეთების სისტემა მივიღოთ... მოვუწოდებ ხელისუფლებას გააძლიეროს სახელმწიფო ინსტიტუტები და დღეიდანვე დაიწყოს ანტინარკოტიკული, ანტიტერორისტული პროპაგანდა“, - აცხადებს ნაჭყებია.

ზაურ ახალაია: ვფლობ ნაცი ძალოვნების მიერ ჩადენილი მძიმე დანაშაულების შესახებ მნიშვნელოვან ინფორმაციებს, რის გამოც ჩემს ფიზიკურ ლიკვიდაციას ცდილობენ! დამკითხეთ! („ასავალ-დასავალი“)

ავტ. ზაზა დავითაია 

მაიორი  ზაურ ახალაია, რომელიც 2005-06 წლებში კუდის აჭარის სამმართველოში მუშაობდა, აცხადებს, რომ დედაქალაქში მიმდინარე მოვლენები ძალოვნების, პროკურატურისა და სასამართლოს მხრიდან განხორციელებული საბოტაჟია, რათა საზოგადოებაში პროტესტის ქარიშხალი წარმოიქმნას და შემდეგ ეს ნაციონალებმა გამოიყენონ. დღეს ოცნების რიგებში გაცილებით მეტი ნაციონალია, ვიდრე თავად ნაციონალურ მოძრაობაში. „ - საქმე იქით მიდის, რომ მმართველი პარტია ნაცებს ძალაუფლებას გადასცემს, როგორც 2003 წელს შევარდნაძემ სააკაშვილს გადასცა,“ - აცხადებს ახალაია. მისი თქმით,  ნაციონალები არ პატიობენ იმას, რომ მონაწლეობა მიიღო შეთითხნილი საქმის გახსნასა და ნაციონალების მხილებაში. 2014 წელს ახალაიას ნარკოტიკი ჩაუდეს და დაიჭირეს. ახალაია ცხადებს, რომ რამდენიმე დღეა დასდევენ და უთვალთვალებენ, ახალაიამ უშედეგოდ სცადა მათთან გამოლაპარაკება. ახალაია მიმართავს შსს-ს, სუსსა და პროკურატურას, რომ ფლობს მნიშვნელოვან ინფორმაციას ნაციონალი ძალოვნების მიერ ჩადენილ დანაშაულებზე და მზად არის ჩვენების მისაცემად. ახალაია არ გამორიცხავს, რომ პოლიტიკური თავშესაფარი მოითხოვოს უცხოეთში. 

ირაკლი მამალაძე: ოხანაშვილი, შავშიშვილი და მამალაძე საპატრიარქოში იმიტომ ჩანერგეს, რომ პატრიარქად მეუფე დიმიტრი შიოლაშვილი ეკურთხებინათ! („ასავალ-დასავალი“)

ავტ. დიტო ჩუბინიძე 

ციანიდის საქმის მოწმე ირაკლი მამალაძე: „ - მოვითხოვდი და მოვითხოვ, რომ გიორგი მამალაძის საქმის შესწავლა დაიწყოს დონეცკიდან, საიდანაც ის ბათუმისა და ლაზეთის ეპარქიამ ხალხის საშინელი პროტესტის გამო სასწრაფო წესით უკან გაიწვია... გიორგი მამალაძეს კავშირი ჰქონდა ერთ-ერთ მცირეწლოვან გოგონასთან... ტარას შავშიშვილის საქმიანობაც შესასწავლია! ის თბილისის 53-ე სკოლაში მცირეწლოვან გოგონებს დასდევდა... სოსო ოხანაშვილი საპატრიარქოში ახალაიებმა ჩანერგეს... ოხანაშვილი, ტარას შავშიშვილი და დეკანოზი მამალაძე ნიკა გვარამიას, ნოდარ მელაძისა და გიორგი გაბუნიას ინფორმატორები არიან... ნიკა გვარამია და რუსთავი-2 მეუფეებს მაკომპრომეტირებელი მასალების გამოქვეყნებით აშანტაჟებენ, თუ ისინი დეკანოზ გიორგი მამალაძეს არ დაიცავენ... ოხანაშვილი, შავშიშვილი და მამალაძე საპატრიარქოში იმიტომ ჩანერგეს, რომ პატრიარქად მეუფე დიმიტრი შიოლაშვილი ეკურთხებინათ! ოხანაშვილიც და მამა გიორგი მამალაძეც პირდაპირ მეუბნებოდნენ -  2017 წლის თებერვლის ბოლომდე პატრიარქი ვერ მიაღწევსო! მათ იმედი ჰქონდათ, რომ ოპერაციის შემდეგ პატრიარქი ვერ გადარჩებოდა“.

ყველაზე მიდევს დოსიე - ვინ - ქოცი, ვინ კი ნაცია... თუ ეს „პაპკები“ გავხსენი, აიწევს რადიაცია!//ბიძინა ივანიშვილისა და ჟანი სიხარულიძის გასაუბრება! („ასავალ-დასავალი“)

ავტ. ჟანი სიხარულიძე 

გალექსილ დიალოგში საუბარია, ზვიად კუპრავას, მირზა სუბელიანის, ლუკა მაჭუტაძის, ზაზა სარალიძის შესახებ გასულ დღეებში განვითარებული მოვლენებს კონტექსტში. 

რეზონანსი

სარალიძე მარტო დარჩა - "ვერც აქ და ვერც იქ ვეღარ დავინახე ერთობა" (რეზონანსი)
ავტ. მარიამ ზუბაშვილი

 გამოცემა   ბოლო დღეებში  განვითარებულ მოვლენებზე, ვაკის პარკსა და  პარლამენტთან გამართულ აქციებზე წერს და  პოლიტოლოგთა მოსაზრებებს აქვეყნებს.

გია ხუხაშვილის თქმით, თუ თავდაპირველად აქციების მთავარი მოტივი სარალიძის პირადი ტრაგედია იყო, დღეს წინა ფლანგზე პოლიტიკამ გადმოინაცვლა და კონკრეტული ტრაგედია უკანა, მეორეხარისხოვან ფონზე გადაიწია.

"გარკვეული პოლიტიკური ძალები ცდილობენ, რომ ამ ტრაგედიის გარშემო დატრიალებული ამბების დახმარებით გარკვეული პროცესები წარმართონ, მაგრამ არ მგონია, რომ ამ პროცესებს ექნება დიდი პერსპექტივა. ვფიქრობ, ეს ამბავი უკვე, სამწუხაროდ, მთავრდება. რა თქმა უნდა, თუ ხელისუფლება ადეკვატურად იმოქმედებს, არ მგონია, რომ რაიმე განსაკუთრებული მოხდება," - ამბობს გია ხუხაშვილი.

 რამაზ საყვარელიძის შეფასებით, „სარალიძის ტრაგედია შეიძლება კიდევ უფრო გაღრმავდეს“. საყვარელიძე იხსენებს ვანო მერაბიშვილის  მოთხოვნას  "ორი ტრუპის" შესახებ ,  რომელიც მაშინდელ ოპოზიციას უნდა დაბრალებოდა.  რესპოდენტის სიტყვებით, "პოლიტიკური მიზნისთვის ასეთი მსხვერპლის გამოყენება სწორედ ამჟამინდელ ოპოზიციას ახასიათებს. ამიტომ ბუნებრივად ჩნდება იმის შიში, რომ გაჩნდება ანალოგიური დამოკიდებულება სარალიძის მიმართ. მათ შეიძლება იფიქრონ, რომ თუ სარალიძეს რაიმე დაემართება, ეს ხელისუფლებას დაბრალდება და, შესაბამისად, უფრო მეტი ხალხი გამოვა ქუჩაში".

თეა წულუკიანი არ გადადგება და ვანო ზარდიაშვილი მთავარი პროკურორი ვერ გახდება (რეზონანსი)

ავტ. თამარ შუკვანი

 „რეზონანსის“ ცნობით, მმართველი პარტია,   მთავარი პროკურორის თანამდებობაზე ჯერჯერობით ორ კანდიდატურას განიხილავს - სასჯელაღსრულების მოქმედ მინისტრ კახი კახიშვილსა და პარლამენტარ ვანო ზარდიაშვილს. თუმცა,  საპარლამენტო უმრავლესობის წარმომადგენლები  გაზეთთან ამბობენ, რომ ვანო ზარდიაშვილის კანდიდატურა სხვადასხვა მედიასაშუალების მიერ ხელოვნურადაა "შემოგდებული" და მმართველი პარტიის დისკრედიტაციას ისახავს მიზნად.

რაც შეეხება საპროტესტო აქციის მონაწილეთა კიდევ ერთ მოთხოვნას - იუსტიციის მინისტრ თეა წულუკიანის გადადგომას, "ოცნების" წევრთა თქმით, შოთაძის შემთხვევისაგან განსხვავებით, ეს მოთხოვნა უსამართლოა.

საპარლამენტო უმრავლესობის ერთ-ერთი ლიდერის - გია ვოლსკის  სიტყვებით, თეა წულუკიანის გადადგომის არანაირი საფუძველი არ არსებობს.

„აქციის მონაწილეები მთავრობის გადადგომასაც მოითხოვენ, არა მარტო წულუკიანის. საერთოდ, ეს უკვე პოლიტიკური პროცესია, რომელიც ოჯახის უბედურებასა და ბავშვის მკვლელობის საქმეს ჩამოეკიდა. დღეს თეა წულუკიანს ეტყვიან გადადგომას, ხვალ სხვას და ასე. მიტინგი მთლიანად პოლიტიკურად ანგაჟირებულია, ისინი ითხოვენ თეა წულუკიანის გადადგომას, ხელისუფლების შეცვლას და "ნაციონალური მოძრაობის" მოსვლას“. -ამბობს ვოლსკი.

საპარლამენტო უმრავლესობის კიდევ ერთი წევრი, დეპუტატი დავით ჭიჭინაძე აცხადებს, რომ შოთაძის გადადგომა პირადად მანაც მოითხოვა, რადგან შოთაძემ დაუშვა შეცდომა, ხოლო თეა წულუკიანის დადანაშაულება არასწორია.  ჭიჭინაძე უნასაც ამბობს,  რომ მთავარი პროკურორის თანამდებობაზე ვანო ზარდიაშვილის კანდიდატურას მხარს არ დაუჭერს.

„მთავარი პროკურორობის კანდიდატურების განხილვაში ჩართული არ ვარ, მაგრამ ერთი რამ ცხადია - ვანო ზარდიაშვილის კანდიდატურას მე ვერ დავუჭერ მხარს. მე მაქვს ჩემი პოზიცია - "ქართული ოცნების" ყველაზე დიდი დანაშაული და შეცდომაა, რომ ასეთი ადამიანები შეიფარა. ოპოზიციას მრავალფეროვანი არჩევანი აქვს, თუმცა ჯერ კიდევ ვერ ყალიბდებიან, ვის უჭერენ მხარს,"-  ამბობს დავით ჭიჭინაძე.

როგორ მოვაგვაროთ პრობლემა ისე, რომ ქვეყანა არ დაინგრეს (რეზონანსი)
ავტ. ეკატერინე ბასილაია

 რამაზ საყვარელიძე: "არ ვიცი, ხელისუფლება გაითვალისწინებს თუ არა აქციის მოთხოვნებს, მაგრამ ლოგიკა გვკარნახობს - რატომ უნდა გაითვალისწინოს? ამ ხელისუფლებამ არაფრის კეთების გამო მიიღო ეს სურათი, რაც მიიღო, ამაში ხუთიანი უწერიათ...ამ მხრივ დიდი მნიშვნელობა აქვს სწორედ იმას, ვინ დაინიშნება მთავარ პროკურორად. გადამწყვეტი შეიძლება მართლა კონკრეტული პიროვნება აღმოჩნდეს, რადგან "ქართული ოცნების" პრობლემა ისაა, რომ პოლიტიკური კურსი არ აქვთ, შემთხვევიდან შემთხვევამდე მოქმედებენ და ამიტომაცაა "კარგად" ჩვენი საქმე..ზოგადად, ხელისუფლების პრობლემაა, სისტემაში ვინ ჰყავთ და ვინ - არა და სანამ ამას არ მოუვლიან, ყოველთვის იქნება ანალოგიური სიტუაცია. ყველა ლოგიკით, ასეთი კრიზისის შემდეგ - და კრიზისი არის - ხელისუფლებამ უნდა გადახედოს ძალოვან სტრუქტურებში მთელ პოლიტიკას, როგორც საკადროს, ისე მართვის“.
თბილისური აქციების პანკისური ნაწილი (რეზონანსი)

ავტ. მარიამ ზუბაშვილი

„რეზონანსი“ ყურადღებას ამახვილებს მალხაზ მაჩალიკაშვილის სიტყვებზე, რომლის მიხედვითაც შვილის მკვლელობის შემდეგ ის სუს-ში თავის აფეთქებას აპირებდა, მაგრამ გადაიფიქრა.

ექსპერტი კავკასიის საკითხებში მამუკა არეშიძე მიიჩნევს, რომ მალხაზ მაჩალიკაშვილის ნათქვამი მხოლოდ მისი ემოციური მდგომარეობით იყო განპირობებული და ის არ აპირებდა თავის აფეთქებას.

"მალხაზ მაჩალიკაშვილი არის ადამიანი, რომელიც თავისი სიმართლისთვის იბრძვის. დარწმუნებული ვარ, მისი განცხადება თავის აფეთქებასთან დაკავშირებით იყო მხოლოდ ემოციური ნათქვამი. მან და ყველა პანკისელმა კარგად იცის, რომ თავის აფეთქება იქნებოდა ტერორიზმის ნიშანი. მე არ მჯერა, რომ ისინი მართლა აპირებდნენ სუს-ში თავის აფეთქებას, გავიმეორებ, რომ ეს იყო მისი ემოციური ფონი. რაც შეეხება პანკისელების ჩართულობას დაგეგმილ აქციებში, ის პოლიტიკური შემადგენლობა, რომელიც შაბათს გაჩნდა აქციაზე, არ შეუწყობს ხელს პანკისელების ჩართულობას. შეიძლება მალხაზ მაჩალიკაშვილი დარჩეს აქციებზე, მაგრამ პანკისელების ჩართულობა ნაკლები იქნება", - ამბობს მამუკა არეშიძე.
კონფლიქტოლოგი, "კავკასიური სახლის" აღმასრულებელი დირექტორი გიორგი კანაშვილი კი მიიჩნევს, რომ პანკისელების ჩართულობა დამოკიდებული იქნება საზოგადოების ჩართულობაზე, რადგან პანკისელები ყურადღებას ზოგად სიტუაციას აქცევენ.

იური მეჩითოვი: "ეს ხელისუფლება გულზე არავის ეხატება, მაგრამ..." (რეზონანსი)

ავტ. ტატა შოშიაშვილი

 იური მეჩითოვი: „ჩემი გაგებით, დღევანდელი ხელისუფლება არ არის ჩვენი ხალხის ინტერესების გამტარებელი, სამწუხაროდ, მაგრამ არც ის ხალხი, ვინც დღეს ცდილობს ხელისუფლებაში მოსვლას და აჟიტირებს ამ პროცესს - კუპრავა და ა. შ. - არ გამოხატავენ ხალხის ინტერესებს. მათი ერთადერთი მიზანი ხელისუფლებაში მოსვლაა.. შეიძლება ხელისუფლება მართალია რაღაცაში, მაგრამ დაკომპლექტებულია ადამიანებით, რომელთაც, სამწუხაროდ, არაფერი დაეჯერებათ. ხელისუფლებაში არ არიან ლიდერები, რომლებიც თავიანთ სიმართლეს დაამტკიცებენ; არ არიან სპიკერები, რომლებიც ხალხში ავტორიტეტით სარგებლობენ. მაგრამ მაინც ძალიან მიკვირს მათი უმოქმედება. როდესაც ასეთი ინფორმაციული შეტევა მიდის, ყველა არხი და საინფორმაციო საშუალება, რეალურად, ოპოზიციურია, ხელისუფლება არ უნდა იყოს ასე მშვიდად, მაგრამ ალბათ ისინი ფიქრობენ, რომ აქტივისტებს არაფერი გამოუვათ".

„სირიის შემდეგ აფხაზეთი და "სამხრეთ ოსეთი", შესაძლოა, იორდანიამაც "აღიაროს"(რეზონანსი)

ავტ. ია აბულაშვილი

 გაზეთი „აპსნი პრესსზე“ დაყრდნობით  წერს, რომ ოკუპირებულ აფხაზეთში ვიზიტად იმყოფებოდნენ იორდანიის სამეფოს წარმომადგენლები. აფხაზეთის დე ფაქტო პრემიერ-მინისტრი გენადი გაგულია შეხვდა იორდანიის ჰაშიმიტების სამეფოს სავაჭრო-სამრეწველო პალატის ხელმძღვანელ ალი ბაკიაჟს და იორდანიაში ჩერქეზთა დიასპორის წარმომადგენელ ისხაკ მოლიას. ვიზიტის ერთ-ერთი მთავარი მიზანი აფხაზეთში ინვესტიციების მოზიდვა იყო.

 „რეზონანსი“ პოლიტოლოგებთან ცდილობს გაარკვიოს, რა ნაბიჯები შეიძლება გადაიდგას საქართველოს საგარეო უწყების მხრიდან ოკუპირებულ აფხაზეთში იორდანიის ბიზნესის აქტივობის პრევენციის კუთხით, რომ ახლა უკვე იორდანიამ არ აღიაროს აფხაზეთის დე ფაქტო რესპუბლიკის ე.წ. დამოუკიდებლობა .

პოლიტოლოგ სოსო ცინცაძის აზრით, დიპლომატიურ აღიარებას ყოველთვის წინ უსწრებს ბიზნესის, ინვესტიციების, კულტურისა და სხვა სფეროებში თანამშრომლობის თემა და ამიტომ ეს უნდა იქცეს განგაშის ზარად ქართული დიპლომატიისთვის.

"ამას წინათ მოვუსმინე ქართველი პოლიტიკოსის - გუბაზ სანიკიძის განცხადებას, რომ სირიის მერე რიგში დგას იორდანია. მან თქვა, ამის შესახებ მე რამდენიმე წლის წინაც გავაფრთხილე საქართველოს მთავრობა, რომ აფხაზეთსა და იორდანიას შორის არის კავშირი, ეს საფრთხე მოსალოდნელია და ჩვენმა დიპლომატებმა ამ მიმართულებით უნდა დაიწყონ მუშაობა, თუ რაიმე მოხდა, ეს უკვე იქნება ჩვენი დიპლომატიის დაუდევრობისა და უყურადღებობის შედეგიო.“-ამბობს ცინცაძე.

აფხაზეთის უმაღლესი საბჭოს თავმჯდომარე გია გვაზავას თქმით, პირველ რიგში, აუცილებელია, დიპლომატიური ნოტა გაიგზავნოს იორდანიის სახელმწიფოს დიპლომატიურ კორპუსში და თუ საჭირო იქნება, იგივე ნაბიჯები გადაიდგას, რაც სირიის მიმართ გადაიდგა.
შევჩენკო: რუსეთის ხელისუფლებაში სომხური ლობი მოქმედებს, რომელიც ანტიქართულ გადაწყვეტილებებზე მუშაობს (რეზონანსი)
ავტ. ეკატერინე ბასილაია

„ რეზონანსის“ ცნობით, რუსი  ჟურნალისტის მაქსიმ შევჩენკოს თქმით (ინტერვიუ „ეხო მასკვის“ ეთერში), კრემლში ძალიან ძლიერი, ანტიქართული პოლიტიკის გამტარებელი "სომხური ლობი" მოქმედებს და სწორედ სერგეი ლავროვის უწყებაში მოქმედი გავლენიანი სომხური ძალები დგანან სირიის მიერ აფხაზეთისა და სამხრეთ ოსეთის ე.წ. დამოუკიდებლობის აღიარების უკან. შევჩენკო ამბობს, რომ კავკასიაში რუსეთის მთავარი დასაყრდენი საქართველო უნდა იყოს, რადგან ნამდვილი კავკასიელები ქართველები არიან და კრემლი სწორედ თბილისთან უნდა ცდილობდეს ურთიერთობის მოგვარებას, მაგრამ ამაში მუდმივად უშლის ხელს კრემლში მოქმედი გავლენიანი ანტიქართული ლობი, როგორც სომხური, ისე აზერბაიჯანული.

სტრატეგიული კვლევების კავკასიური ცენტრის ხელმძღვანელ მამუკა არეშიძის ცნობით, კრემლში პრეზიდენტის ადმინისტრაციის აპარატი და ლავროვის უწყება ერთმანეთთან დაპირისპირებულია. შევჩენკო კი, რომელმაც 2012 წელს ისლამი მიიღო, პუტინის ადმინისტრაციასთან დაახლოებული ფიგურაა და გამორიცხული არ არის, ეს იყოს ამ ჯგუფიდან წამოსული მესიჯი ლავროვის წინააღმდეგ. ამასთან, არეშიძე ამბობს, რომ კრემლში სომხური ლობი უაღრესად ძლიერია და შესაძლოა, სირიაზე გავლენის მოსახდენად სომხური ძალების აქტიურობა მართლაც დიდი იყო, მაგრამ ეს იქნებოდა ერთ-ერთი მიზეზი და არა გადამწყვეტი, რადგან მოსკოვში პუტინის გარეშე გადაწყვეტილებას ვერავინ მიიღებს.

მამუკა არეშიძე:  "ერთი არის ის, რომ, რუსეთის პოზიციიდან გამომდინარე, საქართველო ძალიან მიუახლოვდა ნატოს. ამას გარდა, რუსეთს პატარ-პატარა წყენაც აქვს ჩვენი, მაგალითად, სტრასბურგის სასამართლო, სადაც რუსეთისთვის ძალიან მძიმე სიტუაცია შეიქმნა. იდევ სხვა მიზეზებიცაა, წვრილი თუ მსხვილი, რამაც, საბოლოო ჯამში, რუსეთის ხელისუფლება აიძულა, სამაგიეროს გადახდის პროცედურა დაეწყო. შევჩენკო რასაც ამბობს, ეს მიზეზი შეიძლება ყოფილიყო ერთი, რუსეთში, ისე როგორც სან-ფრანცისკოში და პარიზში, სომხური ლობი ძალიან დიდია, მაგრამ ეს იყო ერთ-ერთი მიზეზი და არა გადამწყვეტი”.

  ახალი თაობა

 „მზად ვართ, შევხვდეთ პრემიერს და მისი გადადგომის დროზე მოვილაპარაკოთ“ (ახალი თაობა)

ავტ. შორენა მარსაგიშვილი

გამოცემა  3 ივნისს თბილისში  გამართულ ორ აქციაზე წერს. „ახალი თაობის“ ცნობით, ვაკის პარკში გამართული აქცია  „ქართული ოცნების“ მხარდამჭერის“ დავით ოქიტაშვილის მიერ იყო ორგანიზებული და  სერიოზული პოლიტიკური ინციდენტი მოხდა, კერძოდ, სახალხო დამცველს აგინეს. პარლამენტის წინ მიმდინარე აქციაზე კი ოპოზიციამ სამომავლო გეგმებზე ისაუბრა და მთავრობის გადადგომა და რიგგარეშე არჩევნები მოითხოვა.

გაზეთი აღნიშნავს, რომ ზვიად კუპრავას თქმით, მთავრობის  გადადგომა იმის გამო დგას დღის წესრიგში,  რომ  რიგით მოქალაქეებს და ოპოზიციას დამნაშავეთა დასჯის მექანიზმი არ გააჩნიათ.

 ხელისუფლებამ ყველაფერი გააკეთა რომ პროცესები ისევ ქუჩაში გადასულიყო (ახალი თაობა)

ავტ.   ნონა ცაბაძე

 მამუკა  არეშიძე ამბობს, რომ არა მხოლოდ სარალიძის საქმეზე, არამედ ძველ ცნობილ გახმაურებულ საქმეებზეც სამართალი მხოლოდ  ნაწილობრივ აღსრულდა და  რობაქიძის, გირგვლიანის და სხვათა საქმეების გამყალბებლები არც კი დასჯილან, შესაბამისად, უსამართლობის განცდა არსად გამქრალა  და ხელისუფლებას არაფერი გაუკეთებია რომ პროტესტი ქუჩაში არ წასულიყო. რაც შეეხება დღევანდელ დღეს არეშიძის თქმით, ხელისუფლებამ სასწრაფოდ უნდა გაატაროს ეფექტური ღონისძიება იმისთვის რომ საბოლოო ჯამში გამოიკვეთოს კონტურები იმ უბედურებისა, რაც მოხდა ხორავას ქუჩაზე. 

„დასახელდეს იმ ადამიანების სახელები, ვინც ასე ურიგოდ გამოიძია ეს ყველაფერი“. - ამბობს არეშიძე. რესპოდენტი თვლის, რომ  ახალი გარემოებების გამოკვეთისას,  შეიძლება კონკრეტული შედეგი დადგეს, რაც ასე სჭირდება დღევანდელ სიტუაციას.

 ეკა ბესელია: „ნუ მომთხოვთ, ვიდგე იმათ გვერდით, ვისაც საკუთარი ხალხის სისხლში აქვს ხელები გასვრილი“ (ახალი თაობა)

 გამოცემა პარლამენტარის ფეისბუქ-სტატუსს აქვეყნებს.

„დღეს ჩვენ რუსთაველზე მდგომი ნატკენი ადამიანების გვესმის... ხელს გიწვდით...მაგრამ ნუ მომთხოვთ ვიდგე იმათ გვერდით ვისაც საკუთარი ხალხის სისხლში აქვს ხელები გასვრილი!!! არასოდეს მოხდება ეს! არასოდეს არ დაბრუნდება ქვეყანა იმ წარსულში. ამისთვის უკვე ბევრი მსხვერპლი გავიღეთ.“-  წერს ეკა ბესელია.
 ნაცისტანი „ქართულ ოცნებაში“ მოიკითხონ (ახალი თაობა)

ავტ. შორენა მარსაგიშვილი

 ბეჟან ნათელაშვილი: „მერაბიშვილის კადრები არაფერია იმასთან შედარებით, რა კომპრომატებიც შეიძლება სუბელიანს ჰქონდეს. დარწმუნებული ვარ მან ივანიშვილზეც იცის რაღაცა. წინააღმდეგ შემთხვევაში, ხელისუფლება ასეთ რისკზე არ წავიდოდა.. საზოგადოების იმ ნაწილსაც მინდა მივმართო, ვინც პარლამენტის წინ ნაცების ყოფნას აპროტესტებს. ორი კინკილა ნაცის ნახვამ აღგაშფოთათ და ბიძინას ნაცისტანმა, არა?

მალხაზ მაჩალიკაშვილი:“ სანამ სამართალს არ ვიპოვი არ გავჩერდები“ (ახალი თაობა)

ავტ. ნათია ხურცილავა

 მალხაზ მაჩალიკაშვილი  ამბობს, რომ მისი სიტყვები თავის აფეთქების შესახებ ემოციური წარმოსახვა იყო და სინამდვილეში არავის აფეთქებას არ აპირებდა, თუმცა შვილის  უდანაშაულობის დასამტკიცებლად ბოლომდე იბრძოლებს: „ამიტომ ვამბობ, რომ ჩემი შვილი ორჯერ მოკლეს - ჩემთვის ტერორიზმის ბრალდება უფრო დიდი  ტკივილია. ამის ატანა შეუძლებელია. ამიტომ მე არ მჯერა მათი, რადგან სიმართლის დადგენა ამ ხელისუფლებაში შეუძლებელია.. მე აქამდე ვითხოვდი და ახლაც ვითხოვ, რომ სიმართლე დადგინდეს, ჩემს შვილს ტერორისტის სტატუსი არ ჰქონდეს და  ამ დღეში არ ვიყო!“

